
Cyflwyniad a chyd-destun
1. Mae’r astudiaeth hon yn edrych ar brofiadau gwirfoddolwyr yn y maes gofal cymdeithasol sy’n pontio i swyddi cyflogedig yn y sector gofal cymdeithasol. Mae’n datblygu ar waith ymchwil blaenorol i’r tirlun gwirfoddoli mewn gofal cymdeithasol yng Nghymru, ac yn ceisio deall yn well y ffactorau sy’n dylanwadu ar brofiadau’r grwpiau hyn. Mae hefyd yn ceisio deall eu siwrnai wrth iddyn nhw symud o fod yn wirfoddolwyr i fod yn weithwyr cyflogedig. 
2. Roedd ‘Cymru Iachach: Strategaeth ein Gweithlu ar gyfer Iechyd a Gofal Cymdeithasol’ (Gofal Cymdeithasol Cymru ac Addysg a Gwella Iechyd Cymru), a gyhoeddwyd yn 2020, yn gwneud ymrwymiad i bwysigrwydd gwirfoddoli, ac yn cydnabod bod gwirfoddolwyr yn rhan hollbwysig o’r gweithlu iechyd a gofal cymdeithasol ehangach yng Nghymru. Roedd y strategaeth hon yn annog datblygu modelau integredig ar gyfer y gweithlu, a’r rheini’n cynnwys gwirfoddolwyr ochr yn ochr â staff cyflogedig o’r sectorau statudol, preifat a gwirfoddol.
3. Roedd Cynllun Cyflawni’r Gweithlu Gofal Cymdeithasol 2024-2027 yn cyfeirio at yr heriau mawr sy’n dal i wynebu’r sector gofal cymdeithasol yng nghyd-destun y gweithlu, gyda recriwtio a chadw staff yn dalcen caled. Yn ôl yr amcangyfrif yn y fersiwn ddiweddaraf o Adroddiad y Gweithlu Gofal Cymdeithasol, mae 6% o’r swyddi yn y sector yn wag. 
4. Mae’n anodd iawn dod o hyd i ddata cadarn am hyd a lled gwirfoddoli mewn gofal cymdeithasol sy’n cael ei reoleiddio yng Nghymru. Un o’r ffynonellau gorau yw nifer y gwirfoddolwyr a gofnodir gan ddarparwyr sy’n cael eu rheoleiddio yn eu ‘Datganiad Blynyddol’ i Arolygiaeth Gofal Cymru. Mae hyn yn dangos bod nifer y gwirfoddolwyr mewn gwasanaethau gofal cymdeithasol sy’n cael eu rheoleiddio dal yn isel iawn. Ym mlwyddyn ariannol 2024/25, o blith y 70,600 o staff a gofnodwyd gan ddarparwyr mewn 2,007 o leoliadau gofal cymdeithasol, dim ond 80 o wirfoddolwyr a gofnodwyd, sef 0.11% o’r gweithlu. Er bod hyn yn debygol o fod yn danamcangyfrif, mae’n rhoi rhywfaint o syniad o hyd a lled cyfraniad gwirfoddolwyr. 
5. Mae gofal cymdeithasol a gwirfoddoli yn gysyniadau dadleuol, ac mae’r ffiniau rhyngddyn nhw’n gallu newid. Wrth gynnal yr astudiaeth hon, fe wnaethon ni ganolbwyntio ar wirfoddoli ffurfiol h.y. gweithgarwch di-dâl; gweithgarwch sy’n cael ei gyflawni ag ewyllys rydd; gweithgarwch sydd o fudd i bobl eraill neu’r amgylchedd; a gweithgarwch sy’n cael ei gyflawni drwy grŵp, clwb neu sefydliad. Cydnabyddir bod gwirfoddolwyr anffurfiol yn gwneud cyfraniad o bwys at ofal cymdeithasol. Ond oherwydd bod ffocws penodol yr astudiaeth hon ar y gweithlu gofal cymdeithasol sy’n cael ei reoleiddio (h.y. y rhan o’r gweithlu sydd wedi’i chofrestru gyda Gofal Cymdeithasol Cymru ac sy’n cael ei rheoleiddio ganddo), roedd ffocws ein gwaith ni ar wirfoddoli ffurfiol. 
6. Cynhaliwyd yr astudiaeth drwy gyfweliadau lled-strwythuredig gyda staff gofal cymdeithasol, gwirfoddolwyr a rhanddeiliaid eraill sy’n gwneud gwaith pwysig wrth recriwtio staff a gwirfoddolwyr mewn gofal cymdeithasol, e.e. darparwyr addysg yn y maes iechyd a gofal cymdeithasol, asiantaethau recriwtio sy’n arbenigo mewn gofal cymdeithasol, sefydliadau sy’n rhan o’r seilwaith gwirfoddoli, a rheolwyr sy’n gyfrifol am recriwtio staff cyflogedig i swyddi mewn gofal cymdeithasol. Cynhaliwyd cyfanswm o 31 o gyfweliadau.
7. Er mai’r bwriad cychwynnol oedd canolbwyntio ar ofal cymdeithasol sy’n cael ei reoleiddio yn unig, daeth yn amlwg bod lefelau’r gwirfoddoli mewn swyddi a lleoliadau sy’n cael eu rheoleiddio yn rhyfeddol o isel, a hynny’n ei gwneud hi’n anodd recriwtio pobl i’w cyfweld. Gan hynny, ehangwyd y meini prawf ar gyfer dewis y bobl a fyddai’n cael eu cyfweld, er mwyn cynnwys swyddi a lleoliadau y gellid eu hystyried yn “agos” at y rheini sy’n cael eu rheoleiddio. Yn eu plith, er enghraifft, roedd gwasanaethau cyfeillio, sefydliadau sy’n cefnogi pobl sydd ag anableddau dysgu, neu sefydliadau sy’n rhoi cymorth i ofalwyr.
Y canfyddiadau – y cysylltiadau rhwng gwirfoddoli a gwaith am dâl
8. Mae’r berthynas rhwng gwirfoddoli a gwaith am dâl mewn gofal cymdeithasol yn gymhleth. At hynny, anaml y dilynir llwybr taclus, uniongyrchol o’r naill i’r llall. Mae rhai pobl yn gwirfoddoli ochr yn ochr â gwneud gwaith am dâl mewn gofal cymdeithasol; mewn rhai achosion, gall gwaith am dâl mewn gofal cymdeithasol ddilyn cyfnod o wirfoddoli; mewn achosion eraill, bydd pobl yn dechrau gwirfoddoli ar ôl cyfnodau o wneud gwaith am dâl mewn gofal cymdeithasol. Bydd rhai hefyd yn edrych ar wirfoddoli fel llwybr yn ôl i waith am dâl mewn gofal cymdeithasol ar ôl cael seibiant neu yn lle gwneud gwaith am dâl – ar ôl ymddeol, er enghraifft. 
9. Mae cymhellion pobl dros wirfoddoli mewn gofal cymdeithasol yn aml wedi’u seilio ar yr awydd i helpu pobl eraill, i gyfrannu at y gymuned leol, neu i ddefnyddio’r sgiliau a’r profiadau sydd ganddyn nhw. Mae hanes bywyd personol, gan gynnwys profiadau personol o faethu, o ofalu neu o gael rhieni a fu’n gwirfoddoli’n weithgar, hefyd yn dylanwadu ar benderfyniad pobl i gyfrannu. Ystyrir bod gwirfoddoli mewn gofal cymdeithasol yn cyd-fynd â gwerthoedd personol, o ran y dyhead i helpu pobl eraill a bod yn garedig. 
10. Yn achos myfyrwyr a phobl sy’n awyddus i symud i’w swyddi cyflogedig cyntaf mewn gofal cymdeithasol, un o’r prif gymhellion dros wirfoddoli yw magu profiad sy’n gysylltiedig â gwaith a gwella’u CVs. 
11. Mae’r rheini a gafodd eu cyfweld yn cydnabod bod gwirfoddoli mewn gofal cymdeithasol yn helpu unigolion i ddatblygu neu feithrin sgiliau a phrofiadau sy’n werthfawr ac yn drosglwyddadwy i waith mewn gofal cymdeithasol neu gyrsiau gofal cymdeithasol mewn addysg bellach/uwch. Yn benodol, soniwyd am natur ‘ymarferol’ gwirfoddoli mewn gofal cymdeithasol fel rhywbeth a oedd yn ganolog i’r profiadau trosglwyddadwy hyn a’r broses o bontio i waith am dâl.
12. Mae gwirfoddolwyr presennol a chyn-wirfoddolwyr yn disgrifio sut y mae eu profiadau o wirfoddoli yn eu helpu i fagu hyder, gan gynnwys drwy ymwneud â gwahanol bobl, ysgwyddo lefelau newydd o gyfrifoldeb, a chael eu cyflwyno i amgylcheddau a gweithgareddau gwahanol. 
13. Mae gwirfoddolwyr a chyn-wirfoddolwyr yn sôn am amrywiaeth o sgiliau cydberthynas y gwnaethon nhw’u datblygu drwy wirfoddoli. Yn eu plith mae sgiliau cyfathrebu, gwrando gweithredol, empathi, ymwybyddiaeth emosiynol, meithrin ymddiriedaeth, datrys gwrthdaro a gweithredu’n broffesiynol. Mae rhai o’r bobl a gafodd eu cyfweld sy’n gweithio mewn gofal cymdeithasol ar hyn o bryd yn disgrifio sut y maen nhw’n defnyddio sgiliau a ddatblygwyd drwy wirfoddoli yn eu swyddi presennol, a sut yr oedd datblygu’r sgiliau hyn wedi talu ar ei ganfed maes o law. 
14. Mae rhai o’r gweithwyr cyflogedig presennol ym maes gofal cymdeithasol y buon ni’n siarad â nhw yn dweud bod gwirfoddoli mewn rhyw ffordd wedi dylanwadu, wedi llywio neu wedi ail-gadarnhau cyfeiriad eu gyrfa mewn gofal cymdeithasol. Mae rhai o’r bobl a gafodd eu cyfweld yn dweud ei bod yn annhebygol y bydden nhw wedi dilyn gyrfa yn y sector heb wirfoddoli. Maen nhw’n sôn am sut y gwnaeth gwirfoddoli eu cyflwyno nhw i fyd gofal cymdeithasol a’u helpu i ddeall y gwahanol fathau o swyddi sydd ar gael.
15. Gall cysylltiadau a rhwydweithiau a ddatblygir drwy wirfoddoli hefyd fod yn ffordd o gael gwybod am gyfleoedd gwaith. Nodwyd y gallai rhai swyddi yn y sector gofal cymdeithasol fod yn anodd i bobl eu cyrraedd, a bod gwirfoddoli yn un ffordd o ddangos pwy ydych chi ac agor drysau. 
16. Er bod eu ymgysylltiad uniongyrchol â gwirfoddolwyr a gwirfoddoli’n gyfyngedig, roedd asiantaethau recriwtio a recriwtwyr mewn sefydliadau gofal cymdeithasol gan amlaf yn rhoi gwerth mawr ar wirfoddoli. Roeddent yn cydnabod y profiad ymarferol a’r sgiliau trosglwyddadwy y gall gwirfoddolwyr eu cynnig mewn swyddi gofal cymdeithasol. Maen nhw’n awgrymu bod gwirfoddoli yn arwydd i gyflogwyr o ymrwymiad unigolyn i weithio mewn gofal cymdeithasol, ac yn helpu i ddangos y rhinweddau personol hynny y mae cyflogwyr yn y maes gofal cymdeithasol yn chwilio amdanyn nhw, fel brwdfrydedd a phenderfynoldeb.
17. Er bod profiadau o wirfoddoli yn gyffredinol yn cael eu hystyried yn ffafriol ac yn cael eu “cymryd o ddifrif” mewn prosesau dethol, mae teimlad cyffredinol ymhlith recriwtwyr bod mwy o werth i brofiad o waith am dâl a bod pwyslais yn cael ei roi’n amlach ar brofiad personol o fod yn ofalwr. Yn hyn o beth, derbynnir gwirfoddoli fel rhywbeth a all gymryd lle profiad o wneud gwaith am dâl neu brofiad o ofalu, yn dibynnu ar ba mor berthnasol yw’r profiad hwnnw, pa mor drosglwyddadwy ydyw, a’r cyd-destun. 
Y canfyddiadau – galluogi gwirfoddolwyr i symud i waith am dâl
18. Mae darparwyr gofal cymdeithasol yn helpu mewn amrywiaeth o ffyrdd i hwyluso llwybrau i wirfoddolwyr sy’n awyddus i symud i waith am dâl mewn gofal cymdeithasol. Mae hyn yn aml yn sgil-gynnyrch arferion sefydliadol a dulliau o ymwneud â gwirfoddolwyr, yn hytrach nag yn ganlyniad gwaith strategol neu waith a gynlluniwyd i helpu gwirfoddolwyr i symud i swyddi cyflogedig. 
19. Pan fydd y llwybrau hyn yn gweithio’n dda, bydd gwaith gwirfoddol sy’n cael ei gefnogi’n dda a chyfleoedd i gael swyddi cyflogedig mewn gofal cymdeithasol yn dod ynghyd. Bydd y rheini’n cyd-fynd hefyd â phrofiadau, cymhellion, diddordebau a gwerthoedd yr unigolyn sy’n gwirfoddoli. 
20. Mae’r enghreifftiau cadarnhaol o wirfoddolwyr yn symud i swyddi cyflogedig gan amlaf i’w gweld o ganlyniad i gamau a gymerir gan eiriolwr neu asiant pwysig mewn sefydliad penodol. Gall hyn gynnwys rheolwyr neu gydlynwyr gwirfoddolwyr sy’n buddsoddi cryn amser ac egni i greu, cynnal a datblygu cyfleoedd i wirfoddoli, hwyluso profiad gwirfoddoli o safon, a chefnogi unigolion i symud i waith am dâl yn y maes gofal cymdeithasol os ydyn nhw eisiau gwneud hynny. 
21. Gall cydweithio a phartneriaethau greu a hwyluso’r llwybrau rhwng cyfleoedd gwirfoddoli a gyrfaoedd mewn gofal cymdeithasol yng Nghymru. Ymhlith yr enghreifftiau mae partneriaethau rhwng sefydliadau gofal cymdeithasol, Cynghorau Gwirfoddol Sirol a/neu brifysgolion. Fodd bynnag, mae’r cyfweliadau hefyd yn dangos bod cyfleoedd sylweddol i ddatblygu a gwella’r ymdrechion i helpu gwirfoddolwyr i symud i waith am dâl. 
Y canfyddiadau – camddealltwriaeth, diffyg cysylltiadau, a natur dameidiog y system
22. Her allweddol wrth edrych ar wirfoddoli a sut i greu twf mewn gwirfoddoli mewn lleoliadau gofal cymdeithasol yw’r diffyg dealltwriaeth gyffredin o ystyr “gwirfoddoli”. Mae gwahanol sectorau a sefydliadau yn defnyddio termau gwahanol, gan gynnwys “lleoliad gwaith” a “threial gwaith”, gyda gwahanol resymau dros osgoi’r term “gwirfoddoli”. Mae’r dyhead i gael eglurder ynghylch y gwahaniaeth rhwng gwirfoddoli a “gwaith di-dâl” yn arbennig o bwysig i randdeiliaid yn y sector gwirfoddol. Yn yr un modd, mae’r gwahaniaeth rhwng gwirfoddoli a phrofiad gwaith neu leoliadau yn bwysig i’r rheini sy’n gweithio yn y maes addysg.
23. Wrth geisio creu twf mewn gwirfoddoli yn y maes gofal cymdeithasol (sy’n cael ei reoleiddio), rhwystr pellach yw’r argraffiadau negyddol o wirfoddoli a’r farn mai rhywbeth sy’n berthnasol i bobl hŷn, dosbarth canol yn unig, neu’n arbennig, yw gwirfoddoli. 
24. Ceir diffyg gwybodaeth am yr amrywiaeth o gyfleoedd gwirfoddoli sydd ar gael a manteision gwirfoddoli i unigolion. Mae hynny’n cael ei ystyried yn rhwystr mawr i wirfoddoli mewn gofal cymdeithasol, gyda nifer o’r rheini a gafodd eu cyfweld yn galw am fwy o waith hyrwyddo i godi ymwybyddiaeth a gwella dealltwriaeth pobl o wirfoddoli. 
25. Mae’r rheini a gafodd eu cyfweld hefyd yn disgrifio gofal cymdeithasol fel maes nad yw pobl yn ei ddeall yn dda, ac yn faes y mae gan bobl argraffiadau negyddol ohono. Roedd teimlad nad oedd rhai darpar wirfoddolwyr yn ymwybodol o ehangder swyddi cyflogedig mewn gofal cymdeithasol. Eu bod nhw’n credu’n gul, ac ar gam, bod swyddi’n anhyblyg, bod y cyflogau’n isel, a bod y gwaith yn ymwneud yn bennaf â rhoi gofal personol.
26. Gyda’i gilydd, mae’r diffyg ymwybyddiaeth a dealltwriaeth o wirfoddoli a gofal cymdeithasol, ynghyd ag argraffiadau negyddol o’r naill neu’r llall, yn creu cyd-destun hynod o heriol wrth geisio creu twf mewn gwirfoddoli yn y maes gofal cymdeithasol, ac yn enwedig fel llwybr i waith am dâl. 
27. Mae cyd-destun cyffredinol y gweithlu gofal cymdeithasol, ac yn enwedig y gyfradd uchel o swyddi gwag, yn effeithio ar raddfa a thwf gwirfoddoli. Yn y cyd-destun hwn, mae cyflogwyr a sefydliadau sy’n rhan o’r seilwaith yn dweud bod rhai darpar wirfoddolwyr yn credu bod llai o angen gwirfoddoli i fagu profiad cyn symud i waith am dâl. 
28. Yn y system gyffredinol sy’n sail i wirfoddoli a gwaith am dâl, mae diffyg cysylltiadau yn broblem fawr. Yn eu plith mae diffyg cysylltiadau rhwng darparwyr addysg a chyflogwyr, rhwng Gofal Cymdeithasol Cymru a darparwyr addysg, a rhwng asiantaethau recriwtio a sefydliadau sy’n rhan o’r seilwaith gwirfoddoli. Mae’r rheini a gafodd eu cyfweld yn teimlo bod y diffyg cysylltiadau hyn yn effeithio’n negyddol ar lwybrau o wirfoddoli i waith am dâl mewn gofal cymdeithasol.
29. Gall gofynion cofrestru Gofal Cymdeithasol Cymru, yn enwedig y gofyniad i gael cymhwyster Lefel 2 neu weithio tuag at gymhwyster Lefel 2, fod yn rhwystr i rai gwirfoddolwyr rhag mynd yn eu blaenau i waith am dâl mewn gofal cymdeithasol. Yn ymarferol, mae’r llwybrau sydd ar gael i gyflawni’r cymhwyster hwn, fel prentisiaethau, yn aml yn gofyn i unigolion fod yn gweithio o leiaf 16 awr yr wythnos. Yn achos gwirfoddolwyr sydd ddim yn gallu ymrwymo i’r oriau hynny, gall hyn eu rhwystro rhag gwneud cynnydd, er eu bod nhw’n awyddus i symud i swyddi cyflogedig. 
30. Roedd rhai o’r bobl a gafodd eu cyfweld yn teimlo bod y berthynas yn aneglur rhwng rhaglenni addysg uwch ym maes iechyd a gofal cymdeithasol a gofynion cofrestru Gofal Cymdeithasol Cymru. Nid yw rhaglenni gradd yn mapio’n awtomatig i gyd-fynd â’r gofynion cofrestru ar gyfer swyddi gofal cymdeithasol sy’n cael eu rheoleiddio. Mae hynny’n golygu y gallai fod angen i raddedigion gael hyfforddiant pellach sy’n benodol i’r swydd neu ennill cymwysterau sy’n seiliedig ar waith. Mae teimlad bod y diffyg hwn yn dylanwadu ar ddewisiadau gyrfa rhai graddedigion, gyda gofal cymdeithasol yn cael ei ystyried yn llwybr mwy cymhleth i ymarfer sy’n cael ei reoleiddio na swyddi iechyd.
31. Mae diffyg cysylltiadau hefyd i’w gweld o fewn sefydliadau sy’n ymwneud â staff a gwirfoddolwyr, gydag absenoldeb cynllunio integredig ar gyfer y gweithlu. Yn gyffredinol, prin yw’r ddealltwriaeth o gynllunio’r gweithlu, a phrin yw’r gwaith a wneir yn y maes hwn, boed ar gyfer swyddi cyflogedig neu wirfoddol.
32. Gall perthynas weithio aneffeithiol rhwng staff a gwirfoddolwyr yn yr un sefydliad ddatblygu, a hynny’n rhannol oherwydd diffyg dealltwriaeth o wirfoddoli. Nid yw rhai aelodau o staff yn deall natur swyddi gwirfoddol, na pha dasgau rhesymol y gellid eu rhoi i wirfoddolwyr. Mae gan eraill bryderon y bydd gwirfoddolwyr yn disodli swyddi cyflogedig. O ganlyniad, gall gwirfoddolwyr deimlo eu bod nhw’n cael eu gorddefnyddio ac nad ydyn nhw’n cael eu defnyddio ddigon ill dau.
33. Weithiau, ni fydd ymgeiswyr am swyddi cyflogedig yn gwneud digon i ddangos y cyswllt â’u profiadau gwirfoddol a’u profiadau cyflogedig. Mae recriwtwyr yn sôn am sut y gallai rhai ymgeiswyr ddefnyddio mwy o dystiolaeth o’u gwirfoddoli wrth gyflwyno ceisiadau. 
34. Roedd y diffyg cysylltiadau rhwng gwahanol grwpiau o randdeiliaid a sectorau sy’n gweithio mewn gofal cymdeithasol yn ymddangos yn rhai anfwriadol, ar y cyfan. Fodd bynnag, mae rhywfaint o dystiolaeth o densiwn wrth edrych ar safbwyntiau am gyfraniad y sector gwirfoddol wrth hybu twf gwirfoddoli yn y sector preifat, ac i raddau llai yn y sector cyhoeddus. I rai pobl, mae hwn hefyd yn bwynt ehangach o egwyddor ynghylch pa mor briodol yw defnyddio gwirfoddolwyr i gefnogi sefydliadau sy’n gwneud elw.
35. Mae cyllid allanol ar gyfer rhaglenni neu weithgareddau sydd wedi’u cynllunio’n benodol i gefnogi gwirfoddoli mewn gofal cymdeithasol yn cael effaith gadarnhaol, ond effaith fyrhoedlog. Mae sefydliadau sy’n ymwneud â gwirfoddolwyr ar hyn o bryd, ac sydd â chynlluniau i barhau i wneud hynny, yn cydnabod bod angen rheoli gwirfoddolwyr yn dda. Fodd bynnag, maen nhw hefyd yn cydnabod nad oes ganddyn nhw efallai yr adnoddau i wneud hynny. Mae diffyg adnoddau yn rhwystr rhag datblygu a chefnogi llwybrau rhwng gwirfoddoli a gwaith am dâl mewn gofal cymdeithasol.
Y casgliadau a’r goblygiadau 
36. Gall gwirfoddoli fod yn llwybr i waith am dâl mewn gofal cymdeithasol, a hynny drwy’r profiad a’r cysylltiadau y bydd gwirfoddolwyr yn eu datblygu. Gall gwirfoddoli helpu i feithrin cyfalaf dynol a chymdeithasol, gan ddangos hefyd i ddarpar gyflogwyr fod y gwirfoddolwr yn brofiadol ac ymroddedig.
37. Fodd bynnag, mae’n anodd dod o hyd i enghreifftiau o wirfoddoli fel llwybr i waith am dâl mewn gofal cymdeithasol sy’n cael ei reoleiddio. Yn rhannol, mae hyn yn adlewyrchu prinder gwirfoddoli mewn lleoliadau gofal cymdeithasol sy’n cael eu rheoleiddio yng Nghymru. 
38. Er mwyn cryfhau gwirfoddoli fel llwybr i waith am dâl mewn gofal cymdeithasol, y cam cyntaf fyddai datblygu gwirfoddoli mewn gofal cymdeithasol sy’n cael ei reoleiddio. Byddai hyn yn gofyn am gryfhau’r capasiti a’r gallu i reoli gwirfoddolwyr mewn system sy’n fwy cydgysylltiedig.
39. Er mwyn datblygu gwirfoddoli fel llwybr i waith am dâl, byddai angen i’r system fod yn barod ar gyfer gwneud gwirfoddoli’n llwyddiant, ond nid yw’n barod am hynny ar hyn o bryd. Ceir diffyg cysylltiadau helaeth yn y system sy’n gwneud datblygu gwirfoddoli yn anodd. Mae diffyg cysylltiadau i’w cael: mewn sefydliadau rhwng staff a gwirfoddolwyr; rhwng rhanddeiliaid o bwys fel Gofal Cymdeithasol Cymru a darparwyr addysg; rhwng sefydliadau fel colegau, cyflogwyr a chyrff sy’n rhan o’r seilwaith gwirfoddoli; a rhwng y sectorau gwirfoddol, cyhoeddus a phreifat. Mae’r diffyg cysylltiadau hyn yn creu bylchau yn y system, ac mae gwirfoddoli’n syrthio rhwng y bylchau hyn. 
40. I baratoi’r system gofal cymdeithasol ar gyfer gwirfoddoli, y cam cyntaf fyddai gwella’r diffyg cysylltiadau o fewn sefydliadau a rhwng sefydliadau sy’n ymwneud ag addysg, gwirfoddoli a chyflogaeth yn y maes gofal cymdeithasol. Byddai hyn yn gofyn am fynd i’r afael â rhai argraffiadau heriol a dynameg heriol. 
41. Mae datblygu gwirfoddoli fel llwybr i waith am dâl yn ddadleuol, a hynny o safbwynt y gweithlu gofal cymdeithasol sy’n cael ei reoleiddio ac o safbwynt gwirfoddolwyr. Ceir camsyniadau a mythau ar y ddwy ochr. Mae’r cyd-destun heriol sy’n wynebu gofal cymdeithasol, law yn llaw â’r camsyniadau hyn, yn creu cyfres o densiynau. Mae’r rheini yn eu tro’n gallu creu rhwystrau sy’n atal gwirfoddoli rhag bod yn llwybr i waith am dâl mewn gofal cymdeithasol. Ymhlith y tensiynau hyn mae: prinder staff a swyddi lefel mynediad sy’n talu cyflogau isel (sy’n lleihau gwerth gwirfoddoli); diffyg arian yn y system (sy’n cyfrannu at bryderon y bydd gwirfoddoli yn disodli gwaith am dâl); y gofynion i fagu profiad wrth hyfforddi ar gyfer swyddi sy’n cael eu rheoleiddio (sy’n cyfrannu at yr argraff bod gwirfoddoli yn eithrio pobl); a’r ffaith bod y sector preifat yn amlwg iawn yn y maes (sy’n creu mwy o bryderon bod gwirfoddoli yn ecsbloetio pobl). Mae’r rhain yn faterion dadleuol sydd gyda’i gilydd yn creu amgylchedd heriol wrth geisio datblygu gwirfoddoli.
42. Fodd bynnag, er ei fod yn faes dadleuol, gall gwirfoddoli fod o fudd i wirfoddolwyr ac i’r bobl sy’n defnyddio gwasanaethau gofal cymdeithasol. Er enghraifft drwy feithrin cysylltedd cymdeithasol, gwella lles pobl, a gwella ansawdd bywydau pobl. Eto i gyd, nid yw gwirfoddoli yn dal wedi’i ddatblygu’n ddigonol. 
43. Efallai y byddai ymdrechion i ddatblygu gwirfoddoli mewn gofal cymdeithasol yn llai dadleuol pe baen nhw’n canolbwyntio ar wella ansawdd y gofal, profiad y defnyddwyr a chanlyniadau o ran ansawdd bywyd, yn hytrach na llwybrau i waith (er y gallai hynny ddigwydd yn achos rhai gwirfoddolwyr, fel bonws!)


1. [bookmark: _Toc229572031]Cyflwyniad a chyd-destun
1.1 [bookmark: _Toc229572032]Y cefndir
Roedd ‘Cymru Iachach: Strategaeth ein Gweithlu ar gyfer Iechyd a Gofal Cymdeithasol’ (Gofal Cymdeithasol Cymru ac Addysg a Gwella Iechyd Cymru), a gyhoeddwyd yn 2020, yn gwneud ymrwymiad i bwysigrwydd gwirfoddoli, ac yn cydnabod bod gwirfoddolwyr yn rhan hollbwysig o’r gweithlu iechyd a gofal cymdeithasol ehangach yng Nghymru. Roedd yn datgan bod gwirfoddolwyr yn gwneud cyfraniad o bwys wrth ddarparu modelau gofal sy’n canolbwyntio ar yr unigolyn a modelau gofal yn y gymuned. Roedd y strategaeth yn annog datblygu modelau integredig ar gyfer y gweithlu, a’r rheini’n cynnwys gwirfoddolwyr ochr yn ochr â staff cyflogedig o’r sectorau statudol, preifat a gwirfoddol. Roedd y strategaeth hefyd yn ceisio cryfhau gwirfoddoli drwy bartneriaethau â sefydliadau’r sector gwirfoddol, drwy gynlluniau fel Helplu Cymru. Fodd bynnag, roedd y strategaeth hefyd yn cydnabod bod diffyg data cadarn am waith gwirfoddolwyr, eu niferoedd a’u heffaith yn y maes iechyd a gofal cymdeithasol. Ac roedd y strategaeth yn ymrwymo i gyflwyno “rhaglen waith i ddeall cyfraniad gwirfoddolwyr a gofalwyr er mwyn llywio cynlluniau’r gweithlu yn y dyfodol” (Gofal Cymdeithasol Cymru ac Addysg a Gwella Iechyd Cymru, 2020: 34, Cam gweithredu 32).
Roedd y strategaeth hefyd yn crybwyll nifer o heriau wrth recriwtio a chadw gweithwyr yn y gweithlu iechyd a gofal cymdeithasol yng Nghymru. Roedd yn tynnu sylw at brinder sylweddol yng ngweithluoedd proffesiynau hollbwysig, gan gynnwys gwaith cymdeithasol a gofal cartref, ac yn cyfeirio at ddibyniaeth gynyddol ar staff asiantaethau, sy’n cynyddu costau drwy’r holl system. Roedd yn cydnabod bod y gweithlu’n heneiddio yng Nghymru, a hynny’n golygu bod nifer cynyddol o bobl yn agosáu at oedran ymddeol heb ddigon o weithwyr newydd i gymryd eu lle. Roedd y strategaeth yn dweud bod prinder data am y gweithlu, a hynny’n ei gwneud hi’n anodd canfod bylchau yn y gweithlu ac ymateb yn effeithiol. Roedd y strategaeth hefyd yn cydnabod bod pwysau yn sgil llwyth gwaith uchel a thelerau ac amodau anghyson rhwng sectorau. Mae hynny’n lleihau boddhad pobl wrth wneud eu gwaith ac yn gwneud cadw staff yn fwy anodd.
Yn y cyd-destun hwn, comisiynodd Gofal Cymdeithasol Cymru astudiaeth ymchwil yn gynnar yn 2024 i ddeall sut y mae gwirfoddoli yn cyfrannu at ofal cymdeithasol yng Nghymru. Cafodd y prosiect ei sefydlu’n wreiddiol i ddeall profiadau gwirfoddolwyr yn y maes gofal cymdeithasol. Ond dechreuodd y prosiect ganolbwyntio ar gartrefi gofal i bobl hŷn, yn bennaf gan ei bod hi’n anodd dod o hyd i wirfoddolwyr mewn rhannau eraill o’r sector gofal cymdeithasol sy’n cael ei reoleiddio (Llywellyn et al., 2025). Cafodd yr astudiaeth ei hariannu drwy Grant Strategol Gwirfoddoli Cymru Llywodraeth Cymru, sy’n cael ei gweinyddu gan Gyngor Gweithredu Gwirfoddol Cymru (CGGC). Rhoddodd yr ymchwil ddealltwriaeth o sut y mae gwirfoddoli yn cyfrannu at ddarparu gofal a chymorth mewn cartrefi gofal i bobl hŷn. Roedd y gwaith yn tynnu sylw at feysydd lle ceir arferion da wrth wirfoddoli, ond dangosodd hefyd feysydd lle mae heriau’n bodoli a lle gellid dysgu gwersi. 
Yn dilyn yr astudiaeth honno, cafodd Gofal Cymdeithasol Cymru gyllid pellach gan Grant Strategol Gwirfoddoli Cymru. Defnyddiwyd y cyllid ychwanegol hwn i gomisiynu’r astudiaeth yma, sy’n datblygu ar waith ymchwil blaenorol i natur gwirfoddoli yn y maes gofal cymdeithasol yng Nghymru. Yn benodol, canolbwyntiodd y prosiect hwn ar edrych ar brofiadau gwirfoddolwyr yn y maes gofal cymdeithasol sy’n symud i swyddi cyflogedig yn y sector gofal cymdeithasol (a gaiff ei reoleiddio) yng Nghymru. Nod yr astudiaeth oedd deall y ffactorau sy’n dylanwadu ar brofiadau’r grwpiau hyn, a deall eu siwrnai wrth iddyn nhw symud o fod yn wirfoddolwyr i fod yn weithwyr cyflogedig. Y bwriad oedd edrych ar sut y mae digwyddiadau, rhyngweithio, a chyfarfyddiadau penodol yn dylanwadu ar recriwtio a chadw staff ac ar effeithiolrwydd cyffredinol gwirfoddoli fel llwybr i waith am dâl yn y maes gofal cymdeithasol. 
1.2 [bookmark: _Toc229572033]Y cyd-destun – gofal cymdeithasol yng Nghymru
Dros y ddegawd ddiwethaf, mae Cymru wedi cyflwyno cyfres o ddiwygiadau mawr gyda’r nod o ailwampio’r system iechyd a gofal cymdeithasol. Rhoddodd Deddf Gwasanaethau Cymdeithasol a Llesiant (Cymru) 2014 sail statudol ar gyfer ymarfer ataliol, ymarfer sy’n canolbwyntio ar unigolion, ac ymarfer cyd-gynhyrchiol. Cryfhaodd Deddf Llesiant Cenedlaethau’r Dyfodol (Cymru) 2015 y trywydd hwn drwy ei gwneud yn ofynnol i gyrff cyhoeddus fabwysiadu dulliau hirdymor, cynaliadwy a chydweithredol o wella llesiant y boblogaeth. Roedd Cymru Iachach (Llywodraeth Cymru, 2018) yn ceisio troi’r uchelgeisiau hyn yn realiti drwy weledigaeth ar gyfer y system gyfan, a honno’n canolbwyntio ar atal, integreiddio ac ymyrryd yn gynnar.
Er gwaethaf eglurder y cyfeiriad polisi hwn, proses araf fu gwireddu’r effeithiau ar lefel y system. Mae galw cynyddol, cyfyngiadau ariannol, a heriau parhaus wrth recriwtio a chadw staff yn parhau i gyfyngu ar y cynnydd sy’n cael ei wneud. Dywedodd Cynllun Cyflawni’r Gweithlu Gofal Cymdeithasol 2024-2027 fod “gofal cymdeithasol yn parhau i wynebu heriau mawr o ran y gweithlu. Mae’n anodd denu pobl i’r sector, recriwtio digon o staff a chadw’r gweithlu presennol” (Gofal Cymdeithasol Cymru, 2024a: 5). Yn yr adroddiad diweddaraf am y gweithlu gofal cymdeithasol, amcangyfrifodd Gofal Cymdeithasol Cymru fod 82,875 o bobl yn cael eu cyflogi yn y gweithlu gofal cymdeithasol. Amcangyfrifodd hefyd fod 5,346 o swyddi’n wag, sef tua 6% o’r gweithlu (Gofal Cymdeithasol Cymru, 2024b: 19).
Rhan o’r broblem wrth fynd i’r afael â’r heriau parhaus hyn yw bod y gweithlu gofal cymdeithasol yn cael ei gyflogi gan gannoedd o wahanol ddarparwyr. Mae Tabl 1.1 (drosodd) yn dangos sut y mae’r 3,350 o wahanol wasanaethau yng Nghymru yn cael eu mapio yn y sector gofal cymdeithasol sy’n cael ei reoleiddio. Yn eu plith, mae darparwyr yn y sectorau statudol, annibynnol (preifat) a gwirfoddol, ac mae hynny’n gwneud cynllunio’r gweithlu yn broses arbennig o gymhleth. Y sector preifat sy’n darparu’r rhan fwyaf o ofal cymdeithasol yng Nghymru. Yn ôl data o wanwyn 2024, mae mwy na 85% o gartrefi gofal i oedolion yng Nghymru yn perthyn i’r sector annibynnol (preifat), gydag ychydig o dan 10% yn rhan o’r sector cyhoeddus. Y sector gwirfoddol sy’n gyfrifol am tua 5% (Llewellyn et al, 2025: 19). 
Nid yw’r heriau hyn yn unigryw i Gymru, ond maen nhw wedi dangos bod cryn fwlch rhwng dyheadau polisi a chapasiti’r system. O ganlyniad, mae llunwyr polisi ac arweinwyr yn y sector yn chwilio fwyfwy am ffyrdd newydd o ddarparu gwasanaethau, gan gynnwys drwy’r defnydd strategol o wirfoddoli fel adnodd i gyd-fynd â’r gweithlu.
1.3 [bookmark: _Toc229572034]Diffiniadau
Mae gofal cymdeithasol a gwirfoddoli yn gysyniadau dadleuol, ac mae’r ffiniau rhyngddyn nhw’n gallu newid. Ein man cychwyn (yn yr astudiaeth hon ac yn ein hastudiaeth flaenorol) ar gyfer diffinio gwirfoddoli yw’r tair nodwedd neu egwyddor graidd sy’n gysylltiedig â gwirfoddoli (Ellis Paine et al., 2010). 

Tabl 1.1 - Nifer y gwasanaethau gofal a reoleiddir a oedd wedi’u rhestru yng Nghyfeirlyfr Gwasanaethau Gofal Arolygiaeth Gofal Cymru ar 10 Chwefror 2026 yn ôl y math o wasanaeth gofal.
	Math o wasanaeth gofal
	Nifer y gwasanaethau sy’n cael eu rheoleiddio

	Gwasanaethau mabwysiadu
	26

	Gwasanaethau lleoli oedolion
	8

	Gwasanaethau eirioli
	2

	Gwasanaethau maethu
	44

	Canolfannau preswyl i deuluoedd
	4

	Gwasanaeth llety diogel
	1

	Gwasanaethau cymorth cartref
	774

	Cartrefi gofal i oedolion: iechyd meddwl
	482

	Cartrefi gofal i oedolion: anableddau dysgu
	427

	Cartrefi gofal i oedolion: gofal personol
	958

	Cartrefi gofal i oedolion: gofal nyrsio
	248

	Cartrefi gofal i blant
	376

	TOTAL
	3,350



Mae gwirfoddoli yn weithgaredd sydd: yn ddi-dâl, yn cael ei gyflawni drwy weithred o ewyllys rydd, ac o fudd i bobl eraill neu’r amgylchedd. Fe wnaethon ni ddefnyddio’r diffiniad eang canlynol o wirfoddoli:
“… an activity that involves spending unpaid time doing something that aims to benefit the environment or individuals or groups (other than or, in addition to close relatives)” (Commission for the Compact, 2009).
Gall gwirfoddoli fod yn ‘ffurfiol’ (drwy grwpiau, clybiau a sefydliadau) neu’n ‘anffurfiol’ (e.e. helpu cymydog). Cydnabyddir bod gwirfoddoli anffurfiol yn debygol o fod yn helaeth mewn gofal cymdeithasol, a bod gwirfoddolwyr anffurfiol yn gwneud cyfraniad sylweddol. Fodd bynnag, oherwydd bod ffocws penodol yr astudiaeth hon ar y gweithlu gofal cymdeithasol sy’n cael ei reoleiddio (h.y. y rhan o’r gweithlu sydd wedi’i chofrestru gyda Gofal Cymdeithasol Cymru ac sy’n cael ei rheoleiddio ganddo), roedd ffocws ein gwaith ar wirfoddoli ffurfiol, a hynny o fewn sefydliadau gofal cymdeithasol. 
Mae hi hefyd yn anodd penderfynu ar union ffiniau gofal cymdeithasol. Fe wnaethon ni ddefnyddio diffiniad Brown (2021: 1) o ofal cymdeithasol: 
“Social care covers a wide range of support provided to children, young people, and working age and older adults, as well as their carers. This support can be provided formally, either by local authorities, private companies, charities, or other bodies; informally, by family members, friends, or neighbours; or through a combination of these”
Roedd ffocws y gwaith ymchwil hwn ar agwedd benodol ar ofal cymdeithasol: gofal a gaiff ei ddarparu mewn lleoliadau gofal cymdeithasol sy’n cael eu rheoleiddio. Roedd hyn yn cynnwys y mathau a’r amrywiaeth o wasanaethau a welir yn Nhabl 1.1. Mae Ffigur 1 yn dangos hyn ar ffurf graff. Mae’n disgrifio’r rhan o’r sector gofal cymdeithasol, yn ogystal â’r maes gwirfoddoli, y canolbwyntiwyd arnyn nhw yn yr astudiaeth – lle bydd darpariaeth gofal cymdeithasol sy’n cael ei rheoleiddio (fel y gwelir yn Nhabl 1.1) a gwirfoddoli ffurfiol yn dod ynghyd. 
Ffigur 1 – Ffocws yr astudiaeth mewn perthynas â gwirfoddoli a’r sector gofal cymdeithasol
[image: ]
1.4 [bookmark: _Toc229572035]Hyd a lled gwirfoddoli mewn gofal cymdeithasol yng Nghymru
Cydnabyddir bod gan wirfoddoli’r potensial i arwain at ganlyniadau cadarnhaol i bobl sy’n defnyddio gwasanaethau gofal. Gall hefyd arwain at ganlyniadau cadarnhaol i’r gwirfoddolwyr eu hunain ac i gymunedau yn ehangach. Mae’n cael ei ystyried fwyfwy fel adnodd gwerthfawr mewn darpariaeth iechyd a gofal, a hwnnw’n adnodd sy’n fodd o wella lles pobl a helpu i symud y system tuag at fodelau gofal mwy ataliol. Mae natur gwirfoddoli yng Nghymru, fodd bynnag, hefyd wedi bod yn newid. Mae’r ‘Dull Newydd o Wirfoddoli’[footnoteRef:2] yn cyflwyno gweledigaeth, fframwaith cyflawni a chynllun gweithredu, gyda’r nod o sicrhau bod gwirfoddoli yn dod yn rhan o hunaniaeth genedlaethol Cymru. Cydnabyddir, fodd bynnag, bod rhesymau pobl dros wirfoddoli, y mathau o waith y maen nhw’n ei wneud, faint o amser sydd ganddyn nhw, y gefnogaeth y maen nhw’n disgwyl ei chael, a’r ffyrdd y maen nhw’n ymwneud â staff cyflogedig, i gyd yn newid (Kanemura, 2023). Er bod cyfrannau cyffredinol y bobl sy’n gwirfoddoli yng Nghymru yn ymddangos ar gynnydd yn y blynyddoedd diwethaf (32% yn 2024/25 o’i gymharu â 29% yn 2021/22, yn ôl Arolwg Cenedlaethol Cymru 2024/25), nid oes fawr o fanylion y tu hwnt i’r prif ffigurau hyn sy’n ddefnyddiol yng nghyd-destun gofal cymdeithasol. Yn wir, fel y dywed strategaeth y gweithlu, mae diffyg data cadarn am waith gwirfoddolwyr, eu niferoedd a’u heffaith ar y system gofal cymdeithasol (Gofal Cymdeithasol Cymru ac Addysg a Gwella Iechyd Cymru, 2020). Yn gryno, nid oes gennyn ni fawr o syniad go iawn o hyd a lled gwirfoddoli mewn gofal cymdeithasol yng Nghymru – boed o fewn y sector yn ei gyfanrwydd neu yn y rhannau o’r sector sy’n cael eu rheoleiddio, sef prif ffocws yr adroddiad hwn.  [2:  https://wcva.cymru/wp-content/uploads/2025/07/Y-Dull-Newydd-o-Wirfoddoli.pdf ] 

Ar hyn o bryd, y ffordd orau o ganfod hyd a lled gwirfoddoli mewn gofal cymdeithasol sy’n cael ei reoleiddio yw ystyried nifer y gwirfoddolwyr sydd gan y darparwyr sy’n cael eu rheoleiddio, yn ôl y datganiad blynyddol y byddan nhw’n ei roi i Arolygiaeth Gofal Cymru.[footnoteRef:3] Mae Deddf Rheoleiddio ac Arolygu Gofal Cymdeithasol (Cymru) 2016 yn ei gwneud yn ofynnol i ddarparwyr gwasanaethau cofrestredig gyflwyno Datganiad Blynyddol ar ddiwedd pob blwyddyn ariannol. Ym mhob un o gategorïau swyddi’r gweithlu,[footnoteRef:4] mae opsiwn i nodi faint o wirfoddolwyr sy’n ymwneud â’r lleoliad. Mae hon yn ffordd broblematig o fesur gwirfoddoli, ond dyma’r unig ffynhonnell sydd ar gael ar hyn o bryd.  [3:  https://www.arolygiaethgofal.cymru/datganiad-blynyddol ]  [4:  Mae’r rolau canlynol yn cael eu nodi o fewn y Datganiad Blynyddol: Rheolwr Gwasanaeth, Dirprwy Reolwr Gwasanaeth, Staff Goruchwylio Arall, Staff Gofal Nyrsio, Nyrs Gofrestredig, Uwch Weithwyr Cymdeithasol sy’n cynnig gofal uniongyrchol, staff gofal cymdeithasol arall sy’n cynnig gofal uniongyrchol, staff domestig, staff arlwyo, math arall o staff.] 

Ym mlwyddyn ariannol 2024/25, darparodd 2,007 o leoliadau Ddatganiad Blynyddol i Arolygiaeth Gofal Cymru (gweler Tabl 1.2). O’r 70,600 o staff a gofnodwyd gan ddarparwyr yn y 2,007 o leoliadau, dim ond 80 o wirfoddolwyr a gofnodwyd, sef 0.11% o’r gweithlu. I roi’r ffigur hwnnw yn ei gyd-destun, mae’r ffigur o 43 o wirfoddolwyr a gofnodwyd gan gartrefi gofal yn 2024/25 yn ostyngiad o fwy na 50% ar y 100 o wirfoddolwyr a gofnodwyd gan gartrefi gofal yn Natganiadau Blynyddol 2022/23 (gweler Llewellyn et al., 2025: 21). 






Tabl 1.2 - Nifer y staff a’r gwirfoddolwyr a gofnodwyd yn y datganiadau blynyddol i Arolygiaeth Gofal Cymru gan yr holl ddarparwyr cofrestredig, Cymru – 2024/25[footnoteRef:5] [5:  Ffynhonnell: Arolygiaeth Gofal Cymru – yn seiliedig ar 2,007 o ymatebion gwasanaeth (sy’n gysylltiedig â 1,017 o ddarparwyr) i Ddatganiad Blynyddol Arolygiaeth Gofal Cymru, 2024/25: Microsoft Power BI] 

	Math o wasanaeth
	Cyfanswm y gweithwyr
	Nifer y gwirfoddolwyr
	% y gwirfoddolwyr

	Cartrefi gofal
	39,709
	43
	0.11

	Gwasanaeth gofal cartref
	30,345
	8
	0.03

	Gwasanaethau eraill i oedolion a phlant
	546
	29
	5.31

	Cyfanswm
	70,600
	80
	0.11

	
	
	
	

	
	
	
	


1.5 [bookmark: _Toc229572036]Strwythur yr adroddiad 
Mae’r adroddiad hwn wedi’i rannu i chwech pennod. Yn y bennod gyntaf hon, rydyn ni wedi rhoi cyflwyniad i wirfoddoli mewn gofal cymdeithasol ac wedi egluro’r cyd-destun polisi yng Nghymru. Mae pennod dau yn disgrifio methodoleg yr astudiaeth, a sut y cawson ni ein sampl o ymatebwyr. Mae pennod tri yn crynhoi’r dystiolaeth o’n hadolygiad cyflym o’r llenyddiaeth am wirfoddoli fel llwybr i waith am dâl, gyda ffocws penodol ar y sector gofal cymdeithasol. Mae pennod pedwar yn edrych ar y cysylltiadau rhwng gwirfoddoli a gwaith am dâl. Mae hyn yn cynnwys sut y gall gwirfoddoli ddylanwadu ar lwybrau gyrfa a helpu gwirfoddolwyr i feithrin sgiliau a phrofiadau perthnasol y mae modd eu trosglwyddo i waith am dâl. Mae pennod pump yn canolbwyntio ar yr elfennau hynny sy’n fodd o greu cysylltiadau rhwng cyfleoedd i wirfoddoli â gwaith am dâl, gan gynnig y posibilrwydd i bobl drosglwyddo o’r naill i’r llall. Mae pennod chwech yn cyflwyno cyfres o ‘gymhlethdodau yn y system’ sydd yn ôl ein dadansoddiad ni yn rhwystrau i wirfoddoli mewn gofal cymdeithasol sy’n cael ei reoleiddio. Mae’r rhain yn rhwystr rhag cael yr effaith orau drwy wirfoddolwyr. Mae’r bennod olaf yn cyflwyno’r casgliadau a phrif oblygiadau’r astudiaeth.


2. [bookmark: _Toc229572037]Y fethodoleg
2.1 [bookmark: _Toc229572038]Y dulliau ymchwil a maint y sampl
Roedd y gwaith ymchwil yn cynnwys adolygiad cyflym o’r dystiolaeth a chyfweliadau ansoddol manwl â gwirfoddolwyr, staff gofal cymdeithasol cyflogedig, a rhanddeiliaid ehangach yng Nghymru.
Canolbwyntiodd yr adolygiad cyflym o’r dystiolaeth ar ddwyn ynghyd y gwaith ymchwil a’r gwaith gwerthuso sy’n bodoli’n barod ynghylch gwirfoddoli fel llwybr i waith am dâl, gyda ffocws penodol ar ofal cymdeithasol. Aethon ni ati i edrych ar dystiolaeth o gronfeydd data, peiriannau chwilio, cyfnodolion academaidd ar-lein a gwefannau sefydliadau. Adolygwyd cyfanswm o 37 o astudiaethau. Roedd y rhan fwyaf ohonyn nhw’n edrych ar wirfoddoli a chyflogaeth/cyflogadwyedd yn gyffredinol, yn hytrach nag yn benodol ym maes gofal cymdeithasol. Roedd hyn yn adlewyrchu’r prinder gwaith ymchwil presennol sy’n canolbwyntio ar y berthynas rhwng gwirfoddoli a llwybrau i waith am dâl mewn gofal cymdeithasol. Helpodd yr adolygiad o’r dystiolaeth i roi sail i gwmpas yr astudiaeth, i ddatblygu dulliau ymchwil, ac i ganfod safleoedd ymchwil posibl a chyfranogwyr.
Roedd y cyfweliadau manwl yn edrych ar brofiadau a chanfyddiadau pobl o wirfoddoli fel llwybr i waith am dâl yn y maes gofal cymdeithasol i oedolion. Cynhaliwyd cyfweliadau â: phobl sydd â phrofiad uniongyrchol o geisio symud yn y fath fodd; pobl a oedd wedi gwneud hynny; a phobl sy’n gweithio mewn sefydliadau a gyfrannodd at sefyllfa lle symudodd gwirfoddolwyr i swyddi cyflogedig yn y maes gofal cymdeithasol. Gan hynny, cynhaliwyd yr astudiaeth drwy gyfweliadau lled-strwythuredig â staff gofal cymdeithasol, gwirfoddolwyr, a rhanddeiliaid eraill sydd â swyddi o bwys wrth recriwtio staff a gwirfoddolwyr mewn gofal cymdeithasol. Ymhlith y rhanddeiliaid roedd darparwyr addysg yn y maes iechyd a gofal cymdeithasol, asiantaethau recriwtio sy’n arbenigo mewn gofal cymdeithasol, sefydliadau sy’n rhan o’r seilwaith gwirfoddoli, a rheolwyr sy’n gyfrifol am recriwtio staff cyflogedig i swyddi mewn gofal cymdeithasol. Cynhaliwyd y cyfweliadau rhwng mis Hydref 2025 a mis Ionawr 2026. Mae Tabl 2 yn dangos cyfanswm nifer y cyfweliadau a gynlluniwyd ac a gafodd eu cwblhau ym mhob categori o gyfranogwyr. 
Roedd staff cyflogedig sy’n gweithio yn y maes gofal cymdeithasol yn gwneud swyddi amrywiol, gan gynnwys Rheolwr Tîm, Cyfarwyddwr Cynorthwyol, Cydlynydd Prosiect, Gweithiwr Prosiect a Swyddog Prosiect Cynorthwyol. Roedd y gwirfoddolwyr a gafodd eu cyfweld yn gwneud amrywiaeth o weithgareddau, gan gynnwys cefnogi gwaith gwasanaeth cymunedol i bobl sydd ag anableddau dysgu, cefnogi prosiectau sy’n gweithio gyda phlant a phobl ifanc, a chefnogi a bod yn gyfeillion i bobl hŷn sy’n byw gydag Alzheimer’s mewn canolfan gofal dydd leol. 
Cafodd y cyfweliadau eu recordio a’u trawsgrifio, cyn cael eu dadansoddi gan ddefnyddio dull fframwaith (Gale, 2013).
2.2 [bookmark: _Toc229572039]Heriau wrth gasglu data
Roedd y briff ar gyfer y prosiect hwn yn canolbwyntio’n benodol ar bontio o wirfoddoli i waith am dâl mewn swyddi a lleoliadau gofal cymdeithasol sy’n cael eu rheoleiddio. Y nod oedd cyfweld a) gwirfoddolwyr presennol yn y swyddi a’r lleoliadau hyn a oedd yn awyddus i symud i swyddi cyflogedig, a b) staff cyflogedig presennol a oedd wedi gwirfoddoli o’r blaen mewn swyddi gofal cymdeithasol a oedd yn cael eu rheoleiddio, a bellach yn gweithio am dâl yn y swyddi hynny. Gwnaed gwaith helaeth i ddod o hyd i bobl addas i’w cyfweld, gan gynnwys defnyddio rhwydweithiau a chylchlythyrau aelodau Grŵp Llywio’r prosiect a Gofal Cymdeithasol Cymru, cysylltiadau presennol y tîm ymchwil, a gwaith recriwtio cyhoeddus ehangach drwy LinkedIn.
Tabl 2 – Y cyfweliadau a gafodd eu cwblhau
	Y math o unigolion i’w cyfweld
	Y targed
	Y nifer a gwblhawyd

	Gwirfoddolwyr mewn gofal cymdeithasol.
	6
	4

	Staff cyflogedig presennol mewn gofal cymdeithasol sydd hefyd yn gwirfoddoli mewn gofal cymdeithasol ar hyn o bryd.
	0
	5

	Staff cyflogedig presennol mewn gofal cymdeithasol sydd â phrofiad blaenorol o wirfoddoli.
	6
	5

	Rheolwyr gwirfoddoli mewn sefydliadau sy’n gweithio yn y maes gofal cymdeithasol.
	3
	3

	Cyflogwyr a/neu reolwyr yn y maes gofal cymdeithasol sy’n gyfrifol am recriwtio staff cyflogedig i swyddi gofal cymdeithasol.
	6
	5

	Sefydliadau sy’n rhan o’r seilwaith gwirfoddoli.
	3
	4

	Addysg uwch.
	3
	3

	Asiantaethau recriwtio.
	3
	2

	CYFANSWM
	30
	31



Er gwaethaf hyn, daeth yn amlwg bod y lefelau gwirfoddoli mewn swyddi a lleoliadau sy’n cael eu rheoleiddio yn hynod o isel. Roedd hyn yn golygu y byddai’n eithriadol o anodd cwblhau nifer digonol o gyfweliadau pe bai’r ffocws yn parhau’n benodol ar swyddi a lleoliadau sy’n cael eu rheoleiddio. 
Ar ôl tri mis o geisio dod o hyd i bobl addas i’w cyfweld mewn lleoliadau sy’n cael eu rheoleiddio, ac mewn cytundeb â Gofal Cymdeithasol Cymru, ehangwyd y meini prawf ar gyfer dewis y bobl i’w cyfweld, er mwyn cynnwys swyddi a lleoliadau y gellid eu hystyried yn “agos” at y rheini sy’n cael eu rheoleiddio. Yn eu plith roedd swyddi a lleoliadau fel gwasanaethau cyfeillio, sefydliadau sy’n cefnogi pobl ag anableddau dysgu, neu sefydliadau sy’n cefnogi gofalwyr. Er mai’r bwriad cychwynnol oedd cyfweld â chwe gwirfoddolwr o leoliadau gofal cymdeithasol sy’n cael eu rheoleiddio, ar ôl ymdrechion helaeth, llwyddwyd i gyfweld pedwar gwirfoddolwr a oedd yn weithgar mewn gofal cymdeithasol, ond y tu allan i leoliadau sy’n cael eu rheoleiddio. Fe wnaethon ni barhau i ganolbwyntio ar staff a oedd ar hyn o bryd mewn swyddi cyflogedig sy’n cael eu rheoleiddio, ac a oedd â phrofiad blaenorol o wirfoddoli. Roedd yr holl staff a gyfwelwyd a oedd â phrofiad blaenorol o wirfoddoli wedi gwirfoddoli mewn lleoliadau gofal cymdeithasol neu leoliadau cysylltiedig. Roedd rhai aelodau o’r staff a gyfwelwyd yn hunangyflogedig e.e. gweithwyr cymdeithasol hunangyflogedig.
Nid oedd ffocws cyffredinol yr ymchwil wedi newid: edrych ar y llwybrau rhwng gwirfoddoli a gwaith am dâl mewn gofal cymdeithasol, datblygu dealltwriaeth o’r rhwystrau a’r elfennau sy’n galluogi hyn, a deall profiadau gwirfoddolwyr a staff wrth iddyn nhw bontio yn y fath fodd.
Hyd yn oed ar ôl ehangu’r meini prawf ar gyfer recriwtio, mae’n bwysig nodi iddi fod yn dalcen caled o hyd canfod gwirfoddolwyr ac aelodau o staff gofal cymdeithasol sy’n cael eu rheoleiddio a oedd wedi gwirfoddoli o’r blaen yn y lleoliadau hyn. Mae’n ymddangos bod hyn yn rhannol oherwydd y lefelau gwirfoddoli isel yn gyffredinol mewn lleoliadau sy’n cael eu rheoleiddio, ond hefyd oherwydd absenoldeb unrhyw waith i fonitro’r pontio hwn. Efallai y byddai wedi bod yn bosibl monitro’r broses bontio pe bai gwirfoddolwyr wedi symud i swyddi cyflogedig yn yr un sefydliad. Fodd bynnag, pan fydd y symudiad hwn yn digwydd rhwng sefydliadau, nid oes un ffynhonnell ddata glir, na pherchennog clir ar y data. Mae hynny’n ei gwneud hi’n arbennig o anodd canfod ac edrych ar sefyllfaoedd lle bydd y pontio hwn yn digwydd. Sylw un sefydliad sy’n rhan o’r seilwaith gwirfoddoli oedd nad oedd y data hynny, yn syml, ar gael (Cyfweliad â sefydliad seilwaith, cyfweliad 23).


3. [bookmark: _Toc229572040]Adolygu’r dystiolaeth
Roedd yr adolygiad cyflym o’r dystiolaeth yn edrych ar yr hyn rydyn ni’n ei wybod ar hyn o bryd am wirfoddoli fel llwybr i waith am dâl, gyda ffocws penodol ar y sector gofal cymdeithasol. Yn gyffredinol, mae’r dystiolaeth yn awgrymu y gall gwirfoddoli helpu fel llwybr i swyddi cyflogedig, ond mae’r effeithiau’n gymedrol, yn anwastad ac yn ddibynnol ar y cyd-destun. Yn ôl Ellis Paine et al (2013), mae gwirfoddoli yn cael effaith sylweddol, ond wan, ar gyflogadwyedd yn nhermau camu i waith. Mae demograffeg ac amlder gwirfoddoli yn effeithio ar y canlyniadau yn hyn o beth (gydag effeithiau cadarnhaol os nad yw’r gwirfoddoli’n digwydd yn rhy reolaidd neu ddim yn rhy anaml). Canfu’r gwaith ymchwil hwn nad oedd gwirfoddoli yn cael unrhyw effaith ar y modd y bydd pobl ifanc yn symud i gyflogaeth. Mae astudiaeth wahanol, fodd bynnag, yn cyfeirio at effeithiau cadarnhaol gwirfoddoli ar y tebygolrwydd y bydd pobl iau (16 i 25 oed) yn gwneud gwaith am dâl flwyddyn ar ôl gwirfoddoli (DCMS, 2025). Mae hyn yn cymharu ag effeithiau negyddol gwirfoddoli ar bobl hŷn (46 i 65 oed) yng nghyd-destun cyflogaeth, gyda’r astudiaeth yn dweud y gallai gwirfoddoli roi hwb i bobl iau wrth iddyn nhw chwilio am waith, ond ei bod yn bosibl fod gwirfoddoli’n disodli gwaith yn achos pobl hŷn (DCMS, 2025; gweler hefyd Mao a Normand, 2022).
Yn ôl rhai astudiaethau sy’n cysylltu gwirfoddoli â chanlyniadau cyflogaeth, gallai gwirfoddoli wella cyflogadwyedd mewn tair ffordd wahanol:
· Sgiliau (cyfalaf dynol) - datblygu sgiliau a thwf datblygiad personol fel hyder, cyfathrebu a sgiliau gweithio mewn tîm (Giancaspro et al, 2021; Lindsay et al, 2018; Rego et al, 2016);
· Rhwydweithiau (cyfalaf cymdeithasol) - ehangu cysylltiadau a mynediad at wybodaeth neu gyfleoedd gwaith (Bashir et al, 2013; Giancaspro ac Amelia, 2021); a
· Dangos gallu i gyflogwyr - rhoi arwyddion cadarnhaol i ddarpar gyflogwyr bod unigolion yn frwd, yn gynhyrchiol ac yn ofalgar (Handley a den Outer, 2024).
Mae tystiolaeth ansoddol yn dangos sut y bydd gwirfoddolwyr yn teimlo yn fwy cyflogadwy o ganlyniad i’w profiadau gwirfoddoli, gyda gwaith ymchwil yn sôn am welliannau yng nghanfyddiad gwirfoddolwyr o’u rhagolygon gwaith (Bashir et al, 2013; Hogg a Smith, 2021). Mae un astudiaeth ymchwil, a honno wedi’i seilio ar ddau arolwg ymhlith gwirfoddolwyr (dros 1,000 o oedolion), yn dweud bod 66% o bobl 30-39 oed a 55% o bobl 40-49 oed yn teimlo bod gwirfoddoli wedi helpu i wella’u rhagolygon gwaith (Hogg a Smith, 2021). Mae’r llenyddiaeth ym maes gofal cymdeithasol hefyd yn awgrymu bod gwirfoddolwyr yn teimlo’n fwy cyflogadwy. Er enghraifft, mae Hill (2026) yn sôn am sut yr oedd gwirfoddolwyr yn teimlo’u bod nhw’n fwy cyflogadwy ar ôl gwirfoddoli mewn cartrefi gofal. 
Ar y cyfan, cyfyngedig yw’r gwaith ymchwil sy’n edrych yn benodol ar wirfoddoli fel llwybr i waith am dâl yn y maes gofal cymdeithasol, ond mae’n tynnu sylw at ganlyniadau i wirfoddolwyr sy’n gysylltiedig â chyflogadwyedd. Mae hyn yn cynnwys dysgu sgiliau fel cyfathrebu, empathi, sgiliau arwain a gweithio gyda gwahanol grwpiau o bobl, yn ogystal â hyder ac ymdeimlad o gael effaith (Llewellyn et al, 2025; Tinker et al, 2017). Mae llai o dystiolaeth ynghylch y cysylltiadau uniongyrchol rhwng gwirfoddoli a chyflogaeth mewn gofal cymdeithasol, er y gellir cael gwybodaeth ddefnyddiol o’r llenyddiaeth ym maes iechyd, gan gynnwys o werthusiadau o raglenni strwythuredig sy’n cefnogi llwybrau gwirfoddol i yrfaoedd yn y maes iechyd/meddygol. Drwy’r rhaglen ‘Volunteer to Career’, byddai gwirfoddolwyr yn dilyn llwybr gyrfa gyda hyfforddiant a chefnogaeth gan dimau clinigol a gwirfoddol (Helpforce, 2022). Yn ôl y gwerthusiad o’r rhaglen, ymhlith y 28 sefydliad a gymerodd ran, roedd bron i dri chwarter y gwirfoddolwyr (72%) a gwblhaodd y rhaglen wedi symud i swyddi, addysg, neu hyfforddiant yn y maes iechyd a gofal (Helpforce, 2022). Roedd gwirfoddoli hefyd wedi helpu i gadarnhau dyheadau gyrfa pobl, ac wedi cynnal neu gynyddu diddordeb cyfranogwyr mewn gyrfaoedd yn y maes gofal cymdeithasol neu’r GIG (Bwrdd Iechyd Prifysgol Aneurin Bevan, 2023).
Mae’r dystiolaeth yn awgrymu bod amryw o heriau wrth wirfoddoli fel llwybr i swyddi cyflogedig yn y maes gofal cymdeithasol. Yn eu plith mae gallu darparwyr i ymwneud â gwirfoddolwyr, a hynny oherwydd y galw uchel yn y maes comisiynu, a pharodrwydd partneriaid (fel prifysgolion) i weithio gyda darparwyr gofal cymdeithasol preifat (Williams, 2025). Mae gwaith ymchwil hefyd yn tynnu sylw at heriau ehangach wrth wirfoddoli, a allai gyfyngu ar y llwybrau i swyddi cyflogedig. Yn eu plith mae heriau sy’n ymwneud â rhoi adnoddau a chyllid ar gyfer gwirfoddoli (Llewellyn et al, 2025), recriwtio gwirfoddolwyr mewn lleoliadau gofal cymdeithasol (Cameron et al, 2020a), ac yn ehangach, anghydraddoldebau yn y modd y bydd rhai grwpiau yn gallu mynd ati i wirfoddoli (Southby et al, 2019). 


4. [bookmark: _Toc229572041]Creu’r cysylltiadau rhwng gwirfoddoli a gwaith am dâl
Mae’r bennod hon yn edrych ar brofiadau a safbwyntiau’r rheini a gafodd eu cyfweld am y berthynas a’r cysylltiadau rhwng gwirfoddoli a gwaith am dâl mewn gofal cymdeithasol. Mae’n trafod sut y gall gwirfoddoli helpu gwirfoddolwyr i symud i swyddi cyflogedig a sut y gall gwirfoddoli siapio neu ddylanwadu ar lwybrau gyrfa mewn gofal cymdeithasol. Mae’r canfyddiadau’n awgrymu bod gwirfoddoli’n werthfawr wrth helpu rhai unigolion i bontio i swyddi cyflogedig yn y maes gofal cymdeithasol. Serch hynny, mae’r ffaith ein bod ni wedi cael trafferth yn canfod gwirfoddolwyr presennol sy’n awyddus i symud i swyddi cyflogedig mewn gofal cymdeithasol yn codi cwestiynau ynghylch i ba raddau y mae’r profiadau hyn yn digwydd ar raddfa fawr.
4.1 [bookmark: _Toc229572042]Deall y cysylltiadau 
Mae’r berthynas rhwng gwirfoddoli a gwaith am dâl mewn gofal cymdeithasol yn gymhleth. At hynny, anaml y dilynir llwybr taclus, uniongyrchol o’r naill i’r llall. Mae’r cymhellion personol, amgylchiadau unigolion, a’r cyfleoedd sydd ar gael ar wahanol adegau i gyd yn dylanwadu ar hyn. Yn ein gwaith ymchwil ni, gwelwyd bod pobl weithiau’n gwirfoddoli ochr yn ochr â gwneud gwaith am dâl mewn gofal cymdeithasol; gall hyn fod yn gysylltiedig â gwaith yn y maes gofal cymdeithasol, ond nid wastad. Mewn rhai achosion, gall pobl gael gwaith am dâl mewn gofal cymdeithasol ar ôl gwirfoddoli, gyda chyfleoedd yn dod i’r amlwg ar ôl datblygu sgiliau, hyder a rhwydweithiau. Mewn enghreifftiau eraill, roedd pobl yn gwirfoddoli ar ôl gwneud cyfnodau o waith am dâl mewn gofal cymdeithasol, gan fanteisio ar brofiadau a sgiliau bywyd a gwaith blaenorol. Mae rhai hefyd yn edrych ar wirfoddoli fel llwybr yn ôl i waith am dâl mewn gofal cymdeithasol ar ôl cyfnod o seibiant neu fel dewis arall yn lle gweithio – ar ôl ymddeol, er enghraifft. 
4.2 [bookmark: _Toc229572043]Cymhellion pobl dros wirfoddoli yn y maes gofal cymdeithasol
Mae gan bobl resymau amrywiol iawn dros wirfoddoli yn y maes gofal cymdeithasol. Mae’r cymhellion yn aml wedi’u seilio ar yr awydd i helpu pobl eraill, i gyfrannu at y gymuned leol, neu i ddefnyddio’r sgiliau a’r profiadau sydd ganddyn nhw. Mae’r gweithlu cyflogedig yn sôn am gymhellion tebyg. Y rheswm mwyaf cyffredin o dipyn dros benderfynu gweithio mewn gofal cymdeithasol i ddechrau yw’r dyhead i gael swydd a fydd yn gwneud gwahaniaeth (Gofal Cymdeithasol Cymru, 2025).
Roedd yn gyffredin i wirfoddolwyr a chyn-wirfoddolwyr drafod dylanwad eu bywydau personol, gan gynnwys eu profiadau o faethu, o ofalu neu o gael rhieni a fyddai’n gwirfoddoli. Soniodd y bobl hyn am sut y mae gwirfoddoli mewn gofal cymdeithasol yn cyd-fynd â’u gwerthoedd, o ran y dyhead i helpu pobl eraill a bod yn garedig. 
Yn achos rhai, sef myfyrwyr gan amlaf, a phobl sy’n awyddus i symud i swyddi lefel mynediad neu eu swyddi cyntaf am dâl mewn gofal cymdeithasol, un o’r prif gymhellion dros wirfoddoli oedd magu profiad neu feithrin sgiliau sy’n gysylltiedig â gwaith a gwella’u CVs. Trafododd gwirfoddolwyr, fodd bynnag, sut y newidiodd eu rhesymau dros barhau i ymwneud â’r maes wrth iddyn nhw dreulio mwy o amser yn gwirfoddoli, gan ddweud bod gwirfoddoli yn fwy na dim ond llwybr i yrfa a gwaith am dâl: 
"Ar y dechrau, roeddwn i eisiau gadael y tŷ a gwneud rhywbeth a fyddai’n arwain at  gael swydd, ond doeddwn i ddim wedi disgwyl yr hyn a gefais i yn y pen draw, fel hunanhyder a’r mwynhad o helpu rhywun” (Gwirfoddolwr presennol, cyfweliad 2; cyfieithiad).
Yn achos gwirfoddolwyr eraill, sef y rheini a oedd gan amlaf wedi cyrraedd canol neu ddiwedd eu gyrfaoedd, roedd y cymhellion dros wirfoddoli yn tueddu i fod yn seiliedig ar y dyhead i roi rhywbeth yn ôl ac ar defnyddio’u sgiliau a’u profiadau i helpu pobl eraill:
“Yn y cam hwn yn fy ngyrfa, nid llenwi bylchau yw’r nod. Rwy’n chwilio am gyfleoedd i gyfrannu drwy ddefnyddio fy mhrofiadau, fy set sgiliau, a fy ngwybodaeth. Am dyna beth rwy’n chwilio – ffyrdd ymarferol i ddefnyddio’r set sgiliau honno. Felly nid chwilio am rywun i agor drws i mi ydw i” (Gwirfoddolwr presennol sy’n hunangyflogedig, cyfweliad 10; cyfieithiad).
Yn ôl rhai o’r bobl a wirfoddolai yn ogystal â gweithio yn y sector, roedden nhw’n awgrymu mai’r awydd i gadw’u traed ar y ddaear, a sicrhau eu bod nhw’n parhau i fod mewn cysylltiad â phobl a chymunedau, oedd un o’r prif gymhellion dros wirfoddoli. Tynnodd uwch reolwr sy’n gweithio yn y maes gofal cymdeithasol sylw at bwysigrwydd hyn:
“Rwy’n credu bod gwirfoddoli wedi cadw fy nhraed ar y ddaear. Un o’r rhesymau dros deimlo’n gryf iawn y dylwn i barhau i wneud gwaith gwirfoddol oedd fy mod i’n treulio amser gyda phobl gyffredin sydd mewn angen. Pan fyddwch chi’n uwch reolwr mewn adran gwasanaethau cymdeithasol mewn sefydliad mawr, boed chi’n gyfarwyddwr neu ar frig y sefydliad, rydych chi’n go bell o’r swydd o ddydd i ddydd, ac rwy’n credu y gallwch chi golli persbectif” (Aelod cyflogedig o staff a gwirfoddolwr presennol, cyfweliad 11; cyfieithiad).
4.3 [bookmark: _Toc229572044]Sgiliau trosglwyddadwy a phrofiadau ‘ymarferol’
Awgrymodd cyfranogwyr fod gwirfoddoli mewn gofal cymdeithasol yn helpu unigolion i ddatblygu neu feithrin sgiliau a phrofiadau sy’n werthfawr ac yn drosglwyddadwy i waith mewn gofal cymdeithasol neu gyrsiau gofal cymdeithasol mewn addysg bellach/uwch. Defnyddiodd unigolion drosiadau i ddisgrifio gwerth gwirfoddoli, gan awgrymu bod eu profiadau yn ‘flociau adeiladu’, yn ‘bluen yn eu het’, neu’n ‘erfyn’ yn eu bocs offer. 
Codwyd cwestiynau am werth ychwanegol posibl gwirfoddoli i bobl a allai fod ymhellach o’r farchnad swyddi, gan gynnwys pobl sydd ag anableddau dysgu neu gyflyrau sy’n cyfyngu ar fywyd. Ystyriai rhai fod gwirfoddoli mewn gofal cymdeithasol yn garreg gamu bwysig at waith am dâl, a’i fod yn helpu i roi ymdeimlad o bwrpas, trefn ac ymwneud cymdeithasol i unigolion.
Drwy’r holl gyfweliadau, roedd cryn bwyslais ar gyfraniad gwirfoddoli mewn gofal cymdeithasol wrth feithrin profiadau a sgiliau perthnasol, er enghraifft, gwirfoddoli’n uniongyrchol gyda phobl ifanc a’u teuluoedd neu mewn lleoliadau grŵp. Yn benodol, soniwyd am natur ‘ymarferol’ gwirfoddoli mewn gofal cymdeithasol fel rhywbeth a oedd yn ganolog i’w profiadau trosglwyddadwy a’r pontio i waith am dâl. Soniodd gwirfoddolwyr am y teimlad o ‘ymgolli’ sy’n dod wrth weithio gyda phobl wyneb yn wyneb a’r wybodaeth a’r ddealltwriaeth y mae hyn yn ei roi:
"Mae hyn wedi rhoi profiad i mi, a byddwn i wrth fy modd yn bod yn weithiwr cymdeithasol i bobl, gydag oedolion sydd ag anghenion ychwanegol a chymhleth. Rwy’n credu ei fod wedi rhoi syniad da i mi sut i gefnogi pobl sydd ag anghenion cymhleth, ac anghenion ychwanegol, ac mae’n rhoi gwell dealltwriaeth i mi sut i gefnogi pobl... Mae hyn felly wedi rhoi profiad ymarferol i mi o sut i ddelio â gwahanol senarios” (Gwirfoddolwr presennol, cyfweliad 3; cyfieithiad). 
Yn yr un modd, soniodd pobl eraill a gafodd eu cyfweld am werth profiadau gwirfoddoli ymarferol. Yn eu plith roedd y bobl hynny sy’n hwyluso cyrsiau yn y maes gofal cymdeithasol. Roedd gwirfoddoli yn cael ei ystyried yn hollbwysig wrth alluogi myfyrwyr i greu cysylltiad rhwng theori ac ymarfer:
"Mae’r elfen ymarferol yn bwysig iawn a dyna beth mae rhywun yn ei gael drwy wirfoddoli. Dyna beth mae rhywun yn ei gael o fod mewn lleoliadau, o ymgolli yn y gwaith, ac o weld ymarfer bob dydd. Mae modd i bawb gael yr holl wybodaeth, y ddealltwriaeth a’r theori. Ond y peth mawr yw pontio rhwng sut y mae’r wybodaeth honno’n edrych ar bapur a’i chymhwyso go iawn” (Staff addysg uwch, cyfweliad 17; cyfieithiad).
Wrth drafod y sgiliau trosglwyddadwy sy’n cael eu meithrin drwy wirfoddoli mewn gofal cymdeithasol, roedd y rheini a gafodd eu cyfweld gan amlaf yn cyfeirio at ddau ddimensiwn: magu hyder a datblygu sgiliau cydberthynas (fel sgiliau cyfathrebu a phroffesiynoldeb).
Disgrifiodd gwirfoddolwyr presennol a chyn-wirfoddolwyr sut y gwnaeth eu profiadau o wirfoddoli eu helpu i fagu hyder. Soniwyd am sut yr oedd gwirfoddoli yn eu hannog i ymwneud â gwahanol bobl, rhoi lefelau newydd o gyfrifoldeb iddyn nhw, a’u cyflwyno i wahanol gyd-destunau gweithio a gweithgareddau, a hynny i gyd yn helpu i fagu hunanhyder. Mewn rhai achosion, roedd pobl a oedd yn gwneud gwaith am dâl yn teimlo bod yr hyder roedden nhw wedi’i fagu drwy wirfoddoli yn gryn hwb wrth iddyn nhw symud i’w swydd am dâl mewn gwaith cymdeithasol: 
"Roedd gwirfoddoli yn hwb mawr i fy hyder i. Go brin y gallwn i wneud y swydd hon pe na bawn i wedi magu’r hyder hwnnw drwy wirfoddoli... roedd pontio’n araf o wirfoddoli i gael mwy a mwy o gyfrifoldebau yn help i fagu hyder a gwneud i mi sylweddoli fy mod i’n gallu gwneud pethau’n fedrus” (Aelod cyflogedig o staff, cyfweliad 12; cyfieithiad).
"Magu hyder a gweithio gyda grwpiau gwahanol o gleientiaid oedd y pethau pwysig, a bod yn ddigon hyderus i siarad ag unrhyw un mewn gwirionedd. Fe wnes i fagu llawer o’r hyder hwnnw drwy wneud rhai o fy swyddi gwirfoddol, gan mai yn y gymuned roedd llawer o’r gwaith hwnnw... O ran hyder, fe gyrhaeddais i’r pwynt lle nad oedd dim yn fy nychryn i, ac fe welon nhw hynny pan ddechreuais i weithio fel cynorthwyydd gwaith cymdeithasol... Byddwn i’n dweud mai’r gwirfoddoli a wnes sydd i gyfrif am lawer o hynny” (Gwirfoddolwr presennol a hunangyflogedig, cyfweliad 10; cyfieithiad).
Thema a godai dro ar ôl tro yn y gwaith ymchwil oedd sut y gall gwirfoddoli mewn gofal cymdeithasol helpu unigolion i feithrin a chynnal perthynas a chysylltiadau â phobl eraill. Disgrifiodd gwirfoddolwyr a chyn-wirfoddolwyr amrywiaeth o sgiliau cydberthynas y gwnaethon nhw’u datblygu drwy wirfoddoli. Yn eu plith roedd sgiliau cyfathrebu, gwrando gweithredol, empathi, ymwybyddiaeth emosiynol, meithrin ymddiriedaeth, datrys gwrthdaro a gweithredu’n broffesiynol. Roedd y cyd-destun lle roedd unigolion yn gwirfoddoli yn bwysig ac yn dylanwadu ar ba mor uniongyrchol drosglwyddadwy oedd sgiliau yn eu tyb nhw, er enghraifft os oedd gwirfoddoli’n cynnwys gwaith gyda grwpiau penodol fel pobl ifanc neu bobl ag anableddau. Cyfeiriodd rhai o’r bobl a gafodd eu cyfweld sy’n gweithio mewn gofal cymdeithasol ar hyn o bryd at sut yr oedden nhw’n defnyddio sgiliau a ddatblygwyd drwy wirfoddoli yn uniongyrchol yn eu swyddi cyflogedig, ac at sut yr oedd datblygu’r sgiliau hyn wedi talu ar ei ganfed maes o law. Roedd hyn yn ymddangos yn arbennig o berthnasol i bobl yng nghamau cynnar eu gyrfaoedd. Gan drafod pwysigrwydd ‘sgiliau meddal’ a gaiff eu datblygu drwy wirfoddoli, dywedodd un cyn-wirfoddolwr:
“Mae sôn am sgiliau meddal yn tanbrisio hynny. Dyma’r pethau hollbwysig, fel sut i dreulio eich amser, bod yn gartrefol, bod gyda phlant, gwrando arnyn nhw, siarad â nhw, eistedd mewn tawelwch, hynny i gyd... Rhoddodd hyn gerrig sylfaen da iawn i mi er mwyn datblygu ar hynny” (Aelod cyflogedig o staff, cyfweliad 8; cyfieithiad).
Dywedodd rhywun arall:
“Cyfathrebu a gweithio gydag oedolion anabl, ac roedd modd trosglwyddo hynny’n uniongyrchol i’r swydd... Dyma’r pethau sy’n greiddiol i’r swydd, ac roeddwn i wedi datblygu’r sgiliau hynny drwy wirfoddoli” (Aelod cyflogedig o staff, cyfweliad 12; cyfieithiad).

Ymhlith y bobl y buon ni’n siarad â nhw ac a oedd â swyddi cyflogedig mewn gofal cymdeithasol, nid oedd yn anghyffredin iddyn nhw ddweud bod gwirfoddoli mewn rhyw ffordd wedi dylanwadu, wedi llywio neu wedi ail-gadarnhau cyfeiriad eu gyrfa mewn gofal cymdeithasol. Mewn llond llaw o achosion, dywedodd y bobl a gafodd eu cyfweld ei bod yn annhebygol y bydden nhw wedi dilyn gyrfa yn y sector heb wirfoddoli. Soniodd y bobl hyn am sut yr oedd gwirfoddoli wedi eu cyflwyno i fyd gofal cymdeithasol, wedi rhoi gwybodaeth iddyn nhw am y gwahanol fathau o swyddi y mae modd eu gwneud, ac wedi agor drysau i gyfleoedd:
" Fyddwn i ddim wedi ystyried gwneud gradd mewn gwaith cymdeithasol pe na bawn i wedi cael blas o ofal cymdeithasol drwy’r cynllun cyfeillio” (Aelod cyflogedig o staff, cyfweliad 8; cyfieithiad).
Disgrifiodd eraill sut yr oedd eu profiadau gwirfoddoli wedi dylanwadu ar eu syniadau am gyfeiriad eu gyrfa, gan gynnwys y grwpiau o gleientiaid roedden nhw eisiau gweithio gyda nhw, y math o leoliad, neu’r swydd roedden nhw eisiau ei gwneud mewn gofal cymdeithasol. Soniodd y rheini a gafodd eu cyfweld, er enghraifft, am sut yr oedden nhw, drwy wirfoddoli, wedi sylweddoli pa mor frwd oedden nhw dros weithio yn y trydydd sector neu gyda phobl sydd ag anableddau dysgu. Cofiodd un gwirfoddolwr a oedd â salwch hirdymor fod gwirfoddoli wedi ei helpu i sylweddoli ei bod yn gallu gweithio mewn lleoliad cymunedol yn uniongyrchol gyda phobl, yn hytrach na gwneud swydd weinyddol.
Dywedwyd bod gwirfoddoli yn galluogi unigolion i roi cynnig ar ofal cymdeithasol a “phrofi’r dyfroedd” mewn gwahanol leoliadau, neu wneud gweithgareddau gwahanol, heb y “pwysau” o fod mewn swyddi cyflogedig. Fel y dywedodd rheolwr gwirfoddoli:
“Rwy’n credu bod gwirfoddoli yn ffordd hyfryd o roi cynnig ar wahanol bethau ac i rywun ddarganfod ei fod wrth ei fodd â rhai elfennau o swydd, neu ddim yn hoffi rhywbeth penodol. Mae’n ffordd o ddod i wybod beth yn union mae rhywun eisiau ei wneud” (Rheolwr Gwirfoddoli, cyfweliad 31; cyfieithiad).
Tynnwyd sylw hefyd at y ffaith bod gwirfoddoli yn rhoi cyfle i weld o lygad y ffynnon sut beth yw gweithio yn y maes gofal cymdeithasol, a gall y profiadau hynny helpu rhai pobl i sylweddoli nad yw gyrfa yn y sector yn addas iddyn nhw:
"Mae bron iawn yn ffordd o roi cynnig ar wahanol bethau, a chanfod nad yw rhai pethau’n addas, efallai. Ond fydd rhywun heb fuddsoddi dim. Fydd rhywun heb adael swydd, a fydd ganddo ddim bwlch yn ei CV. Dim ond gwirfoddoli i wneud rhywbeth fydd rhywun wedi’i wneud” (Aelod cyflogedig o staff, cyfweliad 14; cyfieithiad).
I bobl eraill sy’n gweithio ym maes gofal cymdeithasol, mae gwirfoddoli wedi helpu i gadarnhau cyfeiriad eu gyrfaoedd. Siaradodd y rheini a gafodd eu cyfweld am eu profiadau fel rhai a oedd yn “dilysu” pethau. Roedden nhw’n teimlo’n hyderus bod ganddyn nhw’r sgiliau a’r profiadau i wneud y swydd roedden nhw eisiau ei gwneud, a bod hynny wedi cadarnhau eu diddordeb a’u brwdfrydedd i weithio yn y sector:
" Rwf’ wrth fy modd yn gweithio gyda phlant, ac wedi gwybod erioed fy mod i eisiau gwneud hynny. Mae gwirfoddoli’n sicr wedi cadarnhau hynny” (Gwirfoddolwr presennol, cyfweliad 4; cyfieithiad).

Ar y cyfan, mae gwirfoddoli yn cael ei ystyried yn werthfawr i’r rheini sy’n chwilio am waith am dâl mewn gofal cymdeithasol, yn enwedig pan fydd cysylltiad agos rhwng y profiad gwirfoddoli a’r swydd gyflogedig neu leoliad y swydd. Roedd pobl gan amlaf yn sôn am sut y gall gwirfoddoli helpu gwirfoddolwyr i ddod o hyd i swyddi cyflogedig mewn gofal cymdeithasol neu sut y mae’n gymorth yn ystod prosesau recriwtio. 
Soniodd staff cyflogedig am sut y gall gwirfoddoli fod yn fodd i unigolion gael gwybod am gyfleoedd gofal cymdeithasol cyflogedig yn yr un sefydliad neu gyda phartneriaid. Mewn rhai achosion, roedd sefydliadau’n rhoi gwybod i wirfoddolwyr am gyfleoedd gwaith, yn annog gwirfoddolwyr i wneud cais, neu’n cynnig swyddi cyflogedig yn uniongyrchol i wirfoddolwyr:
“Fe alla’ i roi enghreifftiau di-ri i chi drwy gydol fy oes yn y gwaith pan fydd gwaith gwirfoddol wedi fy ngalluogi i uwchsgilio cyn gwneud cais, neu wedi arwain at gael cynnig swydd yn sgil hynny” (Gwirfoddolwr presennol a hunangyflogedig, cyfweliad 10; cyfieithiad).
Gallai cysylltiadau a rhwydweithiau a gaiff eu datblygu drwy wirfoddoli hefyd fod yn fodd i gael gwybod am gyfleoedd gwaith. Dywedwyd y gallai rhai swyddi yn y sector gofal cymdeithasol fod yn anodd i bobl eu cyrraedd, a bod gwirfoddoli yn un ffordd o ddangos pwy ydych chi ac agor drysau. 
Y farn gyffredinol oedd bod gwirfoddoli yn ddefnyddiol fel ffordd o ddangos profiad a sgiliau perthnasol wrth wneud cais am swyddi gofal cymdeithasol cyflogedig. Roedd enghreifftiau o staff cyflogedig a ddywedodd eu bod wedi defnyddio’u profiadau gwirfoddoli mewn ceisiadau am swyddi, CVs neu gyfweliadau, a’u bod yn teimlo bod hyn yn gwneud gwahaniaeth wrth lwyddo i gael swyddi. Roedd hyn yn cynnwys defnyddio gwirfoddoli i ddangos eu bod yn gyfarwydd â lleoliadau gofal cymdeithasol, eu profiad o waith ymarferol gyda grwpiau penodol, a’u sgiliau trosglwyddadwy, yn ogystal â rhinweddau a gwerthoedd personol ehangach. Roedd gwirfoddoli’n rhoi enghreifftiau a straeon y gallen nhw’u defnyddio a siarad amdanyn nhw yn ystod y broses recriwtio:
"Pan es i i’r cyfweliad roeddwn i’n gallu sôn llawer am fy mhrofiadau gwirfoddol yn gweithio gydag unigolyn ag anhwylder y sbectrwm awtistiaeth. Roeddwn i wedi dysgu strategaethau ar gyfer rheoli’r amgylchedd a sut i leddfu unrhyw straen ... Os ydych chi eisiau gweithio gyda phlant, mae angen i chi ddangos eich bod wedi gweithio gyda theuluoedd hefyd” (Gwirfoddolwr presennol, cyfweliad 4; cyfieithiad).
Soniodd y rheini a oedd yn pontio o wirfoddoli i gyrsiau gofal cymdeithasol pellach/uwch am fanteision tebyg. Mae rhai cyrsiau yn gofyn am lefel benodol o brofiad cyn gwneud cais a soniodd myfyrwyr am allu manteisio ar wirfoddoli yn eu datganiadau personol a chyfweliadau mewn prifysgolion. 
Pan ofynnwyd iddyn nhw am hynny, roedd asiantaethau recriwtio a’r bobl sy’n gyfrifol am recriwtio staff mewn sefydliadau gofal cymdeithasol gan amlaf yn rhoi gwerth mawr ar wirfoddoli. Roeddent yn cydnabod y profiad ymarferol a’r sgiliau trosglwyddadwy y gall gwirfoddolwyr eu cynnig mewn swyddi gofal cymdeithasol. Awgrymwyd bod gwirfoddoli yn arwydd i gyflogwyr o ymrwymiad unigolyn i weithio mewn gofal cymdeithasol, ac yn helpu i ddangos y rhinweddau personol hynny y mae cyflogwyr yn y maes gofal cymdeithasol yn chwilio amdanyn nhw. Fel y dywedodd aelod o staff asiantaeth recriwtio:
"Mae mynd ati’n bwrpasol i wneud rhywbeth am ddim yn dangos eich bod chi’n awyddus i wneud y gwaith hwnnw, neu eich bod chi eisiau bod yn rhan o’r proffesiwn hwnnw... mae’n dangos eich bod chi’n frwd ac yn benderfynol, eich bod chi eisiau dysgu... o’i gymharu â	phrofiad rhywun sy’n gwneud gwaith am dâl” (Asiantaeth recriwtio, cyfweliad 16; cyfieithiad).
Roedd y rheini sy’n recriwtio i swyddi cyflogedig yn aml yn sôn am werth ‘profiadau bywyd’ perthnasol, a chrybwyllwyd gwirfoddoli fel un o’r profiadau hynny ochr yn ochr, er enghraifft, â gofalu am aelod o’r teulu neu faethu. Teimlwyd y gallai’r profiadau bywyd hyn helpu ymgeiswyr i “fod yn amlwg”, yn enwedig pan fydd ganddyn nhw’r cymwysterau perthnasol hefyd. Roedd hi’n ymddangos bod y math o swydd neu’r gweithgaredd yn dylanwadu ar i ba raddau yr oedd profiadau gwirfoddoli yn cael eu hystyried yn wahanol i brofiadau bywyd eraill.
Cymysg oedd barn cyflogwyr a recriwtwyr ynghylch i ba raddau roedden nhw’n chwilio neu’n gofyn am brofiadau gwirfoddoli wrth recriwtio staff cyflogedig newydd. Er ei bod yn ymddangos yn gyffredinol bod profiadau gwirfoddol yn cael eu hystyried yn ffafriol ac yn cael eu “cymryd o ddifrif” mewn prosesau dethol, roedd teimlad cyffredinol bod mwy o werth yn cael ei roi ar brofiad o wneud gwaith am dâl. Yn hyn o beth, roedd gwirfoddoli’n cael ei dderbyn fel profiad a allai gymryd lle profiad o wneud gwaith am dâl, yn dibynnu ar ba mor berthnasol oedd hwnnw, y gallu i drosglwyddo sgiliau, a’r cyd-destun. Wrth recriwtio i swyddi gofal cymdeithasol sy’n cael eu rheoleiddio, er enghraifft, awgrymwyd bod staff cyflogedig yn fwy tebygol na gwirfoddolwyr o gael profiad uniongyrchol yn y lleoliadau hynny: 
"Mewn gwasanaethau plant, er enghraifft, wrth gymharu gwirfoddoli a gwaith am dâl, y gwahaniaeth yw y byddai’r gwaith am dâl o bosibl yn rhoi mwy o’r mathau o brofiadau yr oedden ni’n chwilio amdanyn nhw. Felly, er enghraifft, fyddech chi ddim yn disgwyl i wirfoddolwr fod yn rhoi gofal personol, yn creu cynlluniau gofal, a’r math hwnnw o beth... Ac mae’n debygol y byddai gan yr ymgeisydd cyflogedig fantais yn sgil y ffaith y byddai wedi gwneud mwy o elfennau o’r swydd na gwirfoddolwr” (Cyflogwr yn y maes gofal cymdeithasol, cyfweliad 28; cyfieithiad).


5. [bookmark: _Toc229572047]Galluogi gwirfoddolwyr i symud i waith am dâl mewn gofal cymdeithasol
Mae’r gwaith ymchwil hwn yn awgrymu y gall amodau neu gymorth penodol helpu gwirfoddolwyr i droi eu profiadau gwirfoddoli yn waith am dâl yn y maes gofal cymdeithasol. Mae’r elfennau a fyddai’n galluogi hynny gan amlaf yn canolbwyntio ar ddau faes allweddol: a) dulliau ac arferion sefydliadol a b) cydweithio, partneriaethau a rhaglenni strwythuredig.
5.1 [bookmark: _Toc229572048]Dulliau ac arferion sefydliadol
Dangosodd y gwaith ymchwil fod darparwyr gofal cymdeithasol yn helpu mewn amrywiaeth o ffyrdd i hwyluso llwybrau i wirfoddolwyr sy’n awyddus i symud i waith am dâl mewn gofal cymdeithasol. Roedd hyn yn aml yn sgil-gynnyrch arferion sefydliadol a dulliau o ymwneud â gwirfoddolwyr, yn hytrach nag yn ganlyniad gwaith strategol neu waith a gynlluniwyd i helpu gwirfoddolwyr i symud i swyddi cyflogedig. Fodd bynnag, fe wnaethon ni ddod o hyd i enghreifftiau o achosion lle roedd sefydliadau’n mynd ati’n strategol i helpu gwirfoddolwyr i symud i swyddi cyflogedig. Roedd hynny gan amlaf yn y trydydd sector, ond digwyddai hefyd mewn awdurdodau lleol. Dywedodd un rheolwr adnoddau dynol fod ganddyn nhw broses bwrpasol i helpu gwirfoddolwyr i symud i’r gweithlu cyflogedig: 
“Fel rhan o’n polisïau recriwtio mwy diogel, os bydd pobl yn gwirfoddoli i ni ar hyn o bryd, rydyn ni’n dweud y byddan nhw’n sicr yn cael cyfweliad pan fyddan nhw’n bodloni’r meini prawf sylfaenol ar gyfer y swydd... Diben hynny yw ein bod ni eisiau siarad â’n gweithlu o wirfoddolwyr, gan ein bod ni’n gwybod eu bod nhw’n rhannu ein gwerthoedd ni... felly rydyn ni eisiau gwarantu cyfweliad iddyn nhw. Ond hefyd, mae hynny gan ein bod ni eisiau rhoi hwb i ddatblygiad ein gwirfoddolwyr, felly pan fyddwn ni’n cynnal cyfweliad, ac os bydd ymgeisydd yn aflwyddiannus, byddwn ni’n sicrhau bod yr unigolyn hwnnw’n cael adborth llawn wyneb yn wyneb, ac o dîm i dîm. Bydd ganddo gyfle, felly, i feddwl am yr adborth hwnnw, meithrin y profiad angenrheidiol, a dod yn ôl aton ni gobeithio, fel bod y bobl hyn yn dal yn rhan o’n cronfa dalent ni (Gweithiwr gofal cymdeithasol, cyfweliad 28; cyfieithiad).
Pan oedd y llwybrau hyn yn gweithio’n dda, roedd gwirfoddolwyr yn cael eu cefnogi’n dda ac roedd y cyfleoedd i wneud gwaith am dâl mewn gofal cymdeithasol yn cyd-fynd â’u profiadau, eu cymhellion, eu diddordebau a’u gwerthoedd fel gwirfoddolwyr.
Roedd yr enghreifftiau cadarnhaol y daethon ni ar eu traws o wirfoddolwyr yn symud i swyddi cyflogedig gan amlaf yn digwydd o ganlyniad i gamau a gymerwyd gan eiriolwr neu asiant pwysig mewn sefydliad penodol. Yn eu plith roedd rheolwyr neu gydlynwyr gwirfoddolwyr a fuddsoddai gryn amser ac egni i gefnogi.  Roeddent yn creu, cynnal a datblygu cyfleoedd i wirfoddoli, hwyluso profiad gwirfoddoli o safon, a chefnogi unigolion i symud i waith am dâl yn y maes gofal cymdeithasol os oedden nhw eisiau gwneud hynny. 
Yn y cyd-destun hwn, soniodd gwirfoddolwyr presennol a chyn-wirfoddolwyr am arferion, digwyddiadau, cyfarfyddiadau a chyfleoedd penodol ar eu siwrnai wirfoddoli a oedd, yn eu barn nhw, yn hwb i ddilyn llwybrau i waith am dâl mewn gofal cymdeithasol. Yn eu plith roedd:
· ffyrdd syml a di-rwystr o achub ar gyfleoedd gwirfoddoli cychwynnol mewn gofal cymdeithasol
· swyddi gwirfoddol ystyrlon sy’n cyd-fynd â chymhellion a gwerthoedd gwirfoddolwyr
· cyfleoedd i ddysgu ac ysgwyddo mwy o gyfrifoldeb wrth wneud swyddi gwirfoddol neu’r hyblygrwydd i newid swyddi er mwyn helpu i feithrin sgiliau a magu hyder
· cyfleoedd hyfforddi parhaus y mae modd eu trosglwyddo i swyddi cyflogedig mewn gofal cymdeithasol 
· cyfleoedd ac anogaeth i wirfoddolwyr fyfyrio am y sgiliau a’r profiadau a gafwyd drwy wirfoddoli a sut y gellid trosglwyddo’r rhain i swyddi cyflogedig mewn gofal cymdeithasol
· rhannu gwybodaeth amserol am gyfleoedd gwaith yn uniongyrchol â gwirfoddolwyr
· cefnogi gwirfoddolwyr drwy’r broses recriwtio, er enghraifft drwy roi help gyda cheisiadau am swyddi; rhoi cyngor a chyfle i ymarfer chwestiynau cyfweliad; a darparu geirda
· gwarantu cyfweliadau am swyddi i wirfoddolwyr sydd â diddordeb mewn gwneud gwaith am dâl, gan roi adborth os ydynt yn aflwyddiannus
· rhoi cymorth i wirfoddolwyr sy’n pontio i swyddi cyflogedig mewn gofal cymdeithasol, drwy gyfleoedd cysgodi, mentora neu hyfforddiant ychwanegol, er mwyn helpu i lenwi bylchau mewn sgiliau neu wybodaeth. 
5.2 [bookmark: _Toc229572049]Cydweithio, partneriaethau a rhaglenni
Gwelwyd y gwaith ymchwil enghreifftiau o gydweithredu a phartneriaethau rhwng sefydliadau a oedd yn helpu i hwyluso llwybrau gwirfoddolwyr i swyddi cyflogedig mewn gofal cymdeithasol. Fodd bynnag, dangosodd y cyfweliadau hefyd fod cyfleoedd sylweddol i ddatblygu a gwella cydweithio yn hyn o beth. Ymhlith y partneriaethau effeithiol a grybwyllwyd roedd y rheini rhwng darparwyr gofal cymdeithasol, Cynghorau Gwirfoddol Sirol a/neu brifysgolion. Dywedwyd bod y rhain yn rhoi cyfleoedd gwirfoddoli ystyrlon i fyfyrwyr, profiadau gwirfoddoli o safon, a phroses rwydd a syml ar gyfer recriwtio gwirfoddolwyr mewn gofal cymdeithasol i sefydliadau a lleoliadau. Dywedwyd bod ymddiriedaeth yn y berthynas ac amcanion cyffredin yn allweddol i’r partneriaethau hyn. Fel y disgrifiwyd gan un o’r rheini a gafodd eu cyfweld sy’n gyfrifol am gyflwyno cwrs addysg uwch mewn gofal cymdeithasol:
"Rwy’n credu mai’r peth pwysicaf i ni yw bod y bartneriaeth yn golygu cydweithio rhwng lleoliadau, y myfyrwyr a ninnau. Rwy’n credu mai dyna’r math o sylfaen sy’n rhoi profiad cadarnhaol i bawb... Rwy’n dweud hyn byth a beunydd wrth fy myfyrwyr, ond y berthynas rhwng pobl a chyfathrebu yw popeth i mi (Aelod o staff addysg uwch, cyfweliad 17; cyfieithiad).
Ystyriwyd bod cydweithio hefyd yn ddimensiwn hollbwysig mewn rhaglenni strwythuredig sy’n ceisio creu a hwyluso llwybrau o gyfleoedd gwirfoddoli i yrfaoedd mewn gofal cymdeithasol yng Nghymru. Un enghraifft o’r fath yw rhaglen wyth wythnos sy’n cynnwys hyfforddiant ffurfiol a lleoliadau ‘ymarferol’ i wirfoddolwyr (dwy i dair awr yr wythnos) mewn lleoliad gofal cymdeithasol. Ffocws o bwys i’r rhaglen yw paratoi pobl ar gyfer cyflogaeth drwy feithrin gwybodaeth, hyder a phrofiad ymarferol:
"Rwy’n credu mai dyna lle mae ganddyn nhw rywbeth da. Er eich bod chi’n dal i ddysgu ar bapur, rydych chi’n cael y profiad ymarferol hwnnw hefyd, ac rwy’n credu bod angen hynny, yn enwedig os nad ydych chi wedi cael profiad yn y sector iechyd a gofal cymdeithasol o’r blaen” (Gwirfoddolwr presennol, cyfweliad 3; cyfieithiad).
Roedd cydweithio â chanolfan waith leol yn allweddol i recriwtio unigolion i’r rhaglen hon, ac yn y pen draw i’w helpu i symud yn eu blaenau i waith am dâl mewn gofal cymdeithasol. Wrth ddisgrifio’r berthynas hon â’r ganolfan waith, dywedodd y rheolwr:
“Maen nhw’n sylweddoli ein bod ni’n eu helpu nhw drwy alluogi pobl i gael gwaith. Felly maen nhw’n ein helpu ni drwy ledaenu’r gair ac anfon pobl aton ni, ac i’r gwrthwyneb hefyd. Felly mae’n bartneriaeth fach dda” (Rheolwr gwirfoddoli, cyfweliad 30; cyfieithiad).


6. [bookmark: _Toc229572050]Camddealltwriaeth a diffyg cysylltiadau: system dameidiog
Er gwaethaf y profiadau cadarnhaol a grybwyllir yn yr adroddiad hwn, roedd yr enghreifftiau o lwybr rhwng gwirfoddoli a gwaith am dâl yn gymharol brin, ac roedd hi’n arbennig o anodd dod o hyd iddyn nhw mewn lleoliadau sy’n cael eu rheoleiddio. Mae’r bennod hon yn edrych ar natur dameidiog yr amgylchedd sy’n sail i’r ymdrechion i ddatblygu gwirfoddoli fel llwybr i waith am dâl mewn gofal cymdeithasol. Mae’n tynnu sylw at y ffordd y mae camddealltwriaeth, diffyg cysylltiadau a thensiynau rhwng sefydliadau, actorion a sectorau (yn y maes gwirfoddoli a gofal cymdeithasol) yn cyfuno i greu cyd-destun heriol iawn ar gyfer unrhyw dwf mewn gwirfoddoli yn y maes gofal cymdeithasol sy’n cael ei reoleiddio, ac yn enwedig fel llwybr i waith am dâl.
6.1 [bookmark: _Toc229572051]Absenoldeb iaith a dealltwriaeth gyffredin
Un o’r anawsterau wrth ganfod gwirfoddolwyr sy’n weithgar mewn lleoliadau gofal cymdeithasol sy’n cael eu rheoleiddio oedd diffyg dealltwriaeth gyffredin o’r hyn a ystyrir gan “wirfoddoli” yn y cyd-destun hwn. Roedd sefydliadau a sectorau yn dueddol o ddefnyddio termau gwahanol i ddisgrifio gweithgareddau tebyg a fyddai’n cael eu diffinio fel gwirfoddoli gan rai, ond nid gan eraill. Yn y byd addysg, mae’n ymddangos mai “lleoliad” oedd y gair a oedd yn cael ei ffafrio, a hynny fel dewis ymwybodol i wahaniaethu rhwng y gweithgareddau di-dâl y bydd myfyrwyr iechyd a gofal cymdeithasol yn eu gwneud a ffurfiau eraill ar wirfoddoli:
“Rwy’n credu mai’r prif wahaniaeth fan hyn yw’r gwahaniaeth rhwng hyn a gwirfoddoli yn y siop elusen leol am ddwy awr ar ddydd Sadwrn, er enghraifft. Rwy’n mynd i wneud hynny i roi rhywbeth yn ôl i gymdeithas, yn dydw i? Rwy’n rhoi fy amser i helpu i redeg y siop a chodi ychydig o arian... Ond pan fydd ein myfyrwyr ni’n mynd yno, rydyn ni eisiau iddyn nhw fod yn glir iawn ynghylch yr hyn sydd ei angen arnyn nhw i osod amcanion dysgu. Felly, ar y diwrnod cyntaf, byddan nhw’n cwrdd â phwy bynnag sy’n mynd i’w goruchwylio nhw. Byddan nhw’n gosod tri neu bedwar amcan dysgu, a bydd yr amcanion dysgu hynny’n gysylltiedig â’r amcanion dysgu a deunydd asesu’r modiwl” (Aelod o staff addysg uwch, cyfweliad 19; cyfieithiad).
Fan hyn, mae teimlad bod y dull wedi’i gynllunio, sy’n gysylltiedig â deilliannau dysgu penodol o dan raglen academaidd glir, ac absenoldeb cymhelliant cwbl anhunanol, yn gwneud lleoliadau myfyrwyr yn wahanol i weithgareddau gwirfoddol eraill. 
Roedd sefydliadau sy’n rhan o’r seilwaith gwirfoddoli hefyd yn teimlo ei bod hi’n bwysig gwahaniaethu rhwng lleoliadau myfyrwyr a gwirfoddoli, sef dau beth ar wahân yn eu tyb nhw:
“… fy mhryder mwyaf yw’r pethau sy’n cael eu galw’n wirfoddoli ond sydd o bosibl, fel myfyriwr ar leoliad gwaith... yn brofiad gwaith, neu’n lleoliad myfyriwr; pobl sydd eisiau cael profiad gwaith go iawn, lle maen nhw’n dysgu am swydd. Nid dyna yw gwirfoddoli” (Sefydliad seilwaith, cyfweliad 21; cyfieithiad).
Roedd rhai sefydliadau yn y sector cyhoeddus hefyd yn dewis osgoi defnyddio’r term “gwirfoddoli”. Yn hytrach, roedd cyfeirio at “dreial gwaith” yn ddefnyddiol i osgoi unrhyw her gan asiantaethau budd-daliadau ynghylch faint o amser sy’n cael ei dreulio’n gwirfoddoli:
“Am wn i ein bod ni’n pecynnu hyn fel treial gwaith yn aml iawn, gan na fydd hynny’n effeithio ar fudd-daliadau pobl, a dweud y gwir. Mae hynny’n cael ei ganiatáu, mewn gwirionedd” (Cyflogwr yn y maes gofal cymdeithasol, cyfweliad 24; cyfieithiad).
Ymhlith yr asiantaethau recriwtio sy’n arbenigo mewn gofal cymdeithasol, mae’n ymddangos bod diffyg dealltwriaeth o’r gwahaniaeth rhwng gwirfoddoli ffurfiol (ffocws yr astudiaeth hon), gwirfoddoli anffurfiol (nid drwy grŵp, clwb na sefydliad) a gofalu am aelodau’r teulu. Mewn cyfweliadau a drafodai argraffiadau pobl o werth gwirfoddoli fel llwybr i waith am dâl yn y sector, byddai rhai asiantaethau recriwtio yn ymateb yn gadarnhaol, cyn mynd yn eu blaenau i ddisgrifio enghreifftiau a oedd naill ai’n wirfoddoli anffurfiol neu’n ofalu am aelodau o’r teulu:
“Cyfwelydd: Allwch chi feddwl am enghraifft o ymgeisydd rydych chi wedi’i benodi i swydd gyflogedig mewn gofal cymdeithasol... lle bydd profiad yr ymgeisydd o wirfoddoli wedi’ch galluogi chi i wneud hynny?
Ymatebwr: Mae gennyn ni... lawer o staff cyflogedig sydd wedi dod aton ni ar ôl gofalu am aelodau o’r teulu. Mae gennyn ni ferch ifanc arbennig [o’r ardal leol], a ddaeth aton ni ar ôl cael ei phlentyn ei hun, a oedd ag awtistiaeth difrifol ac anableddau dysgu” (Asiantaeth recriwtio, cyfweliad 16; cyfieithiad).
Yn y sector gwirfoddol, roedd amharodrwydd hefyd i ddefnyddio’r term “gwirfoddoli” pan deimlai pobl mai gwaith di-dâl oedd y gweithgaredd mewn gwirionedd, rhywbeth a oedd yn wahanol i wirfoddoli yn eu tyb nhw:
“Rwy’n credu eu bod nhw’n galw hyn yn wirfoddoli mewn llawer o lefydd, ond gwaith di-dâl ydy o. Rwy’n credu mai dyna’r prif bryder sydd gennyn ni” (Sefydliad seilwaith, cyfweliad 21; cyfieithiad).
I’r unigolyn hwn o’r sector gwirfoddol, roedd cymylu’r ffiniau rhwng gwaith di-dâl a gwirfoddoli yn broblem fawr pan fyddai’r gweithgarwch yn mynd rhagddo yn y sector preifat:
“Os ydych chi’n fusnes sy’n creu elw [e.e. i berchnogion / cyfranddalwyr] yna defnyddiwch y ffyrdd mwyaf addas o gefnogi eich busnes a datblygu eich gweithlu yn y dyfodol e.e. profiad gwaith, lleoliadau myfyrwyr, prentisiaethau ac ati.” (Sefydliad seilwaith, dyfyniad o e-bost dilynol gyda’r sawl a gafodd ei gyfweld 21; cyfieithiad).

6.2	Argraffiadau negyddol o wirfoddoli
Er nad oedd pobl yn deall nac yn disgrifio gofal cymdeithasol a gwirfoddoli mewn ffyrdd cyson, roedd rhai argraffiadau negyddol o’r rhain, ynghyd â “chamsyniadau”. Teimlai nifer o’r rheini a gafodd eu cyfweld bod y rhain yn rhwystrau i dwf gwirfoddoli mewn gofal cymdeithasol. 
Yn achos un o’r rheini a gafodd ei gyfweld ac a oedd yn gweithio yn y sector cyhoeddus, defnyddiwyd y term “treial gwaith” yn benodol yn lle “gwirfoddoli”, gan ei fod yn cael ei ystyried yn ddefnyddiol wrth ennyn diddordeb darpar wirfoddolwyr a allai fod â rhagdybiaethau negyddol am wirfoddoli:
“… mae llawer o bobl yn wrthwynebus i wirfoddoli, a dweud y gwir, ac yn teimlo, ‘wel, dydw i ddim yn mynd i wneud rhywbeth am ddim’... ‘Dydw i ddim yn barod i wneud hynny.’ Felly unwaith eto, mae’n golygu pecynnu’r peth mewn ffordd sy’n egluro: wel, mewn gwirionedd, mae hwn yn gyfle i chi roi cynnig ar rywbeth newydd... mae’n gyfle i gael profiad a gwneud rhywbeth nad ydych chi efallai wedi’i ystyried o’r blaen” (Cyflogwr yn y maes gofal cymdeithasol, cyfweliad 24; cyfieithiad).
Roedd pryderon hefyd bod gwirfoddoli yn cael ei ystyried yn rhywbeth sy’n berthnasol i grŵp demograffig penodol yn unig: 
“Rwy’n credu bod gan bobl lawer o argraffiadau ynghylch pwy sy’n gwirfoddoli a sut bobl yw gwirfoddolwyr...sef rhywun hŷn o’r dosbarth canol... Mae angen gwneud mwy o waith i amlygu manteision gwirfoddoli i lawer iawn o bobl” (Cyflogwr yn y maes gofal cymdeithasol, cyfweliad 24; cyfieithiad).
Roedd rhai o’r bobl a gafodd eu cyfweld yn teimlo bod angen codi ymwybyddiaeth o wirfoddoli yn gyffredinol, ac nid mewn perthynas â gofal cymdeithasol yn unig. Soniwyd am yr angen i hybu gwirfoddoli fel mwy na dim ond gweithgarwch sy’n cael ei wneud pan nad yw rhywun wedi gallu cael gwaith am dâl:
"Rwy’n credu y byddai’n fuddiol iawn pe bai mwy o wybodaeth am wirfoddoli ar gael, yn egluro pam y byddai rhywun am wneud hynny, ac nid dim ond oherwydd na all rhywun ddod o hyd i swydd gyflogedig” (Aelod cyflogedig o staff, cyfweliad 12; cyfieithiad).
Roedd un aelod o staff presennol yn teimlo bod diffyg eglurder ynghylch sut y byddai darpar wirfoddolwyr yn cael gafael ar wybodaeth am weithgarwch gwirfoddol posibl:
“Dydw i ddim yn gwybod sut mae pobl yn cael gwybod am wirfoddoli? Sut maen nhw’n cael gwybod bod yna gyfleoedd ar gael?” (Aelod cyflogedig o staff, cyfweliad 14; cyfieithiad).
Ystyriwyd bod diffyg ymwybyddiaeth neu ddealltwriaeth o wirfoddoli yn arbennig ymhlith y rheini “sydd bellaf o’r farchnad lafur” oherwydd “efallai nad ydyn nhw erioed wedi adnabod neb arall sydd wedi gwirfoddoli” (Cyflogwr yn y maes gofal cymdeithasol, cyfweliad 24; cyfieithiad).
Yn y byd addysg, roedd y syniad o waith gwirfoddol yn cael ei ystyried yn gymaint o rwystr i rai myfyrwyr nes y gallai hynny eu hatal rhag dewis dilyn cwrs iechyd a gofal cymdeithasol perthnasol: 
"Sut maen nhw’n gwneud 200 diwrnod o roi eu hamser ar sail wirfoddol i’r awdurdod lleol? Rwy’n credu bod hynny’n atal llawer ohonyn nhw rhag dilyn y cwrs yn y lle cyntaf oherwydd eu bod nhw’n gweld y twll du pum mis enfawr hwn, lle byddai angen i chi gael dipyn o arbedion ymlaen llaw i’ch cynnal drwy’r cyfnod hwnnw” (Aelod o staff addysg uwch, cyfweliad 18; cyfieithiad).
Mae hyn yn amlygu’r diffyg anghyfartaledd wrth i bobl ddilyn rhaglenni addysg yn y maes iechyd a gofal cymdeithasol, ac yn sgil hynny, mae’n creu anghyfartaledd wrth geisio dilyn gyrfa. Yn hyn o beth, gall y gofynion am lefelau uchel o wirfoddoli, sydd wedi’u cynllunio’n rhannol i helpu pobl i bontio i yrfaoedd mewn gofal cymdeithasol, mewn gwirionedd gael yr effaith groes. Soniodd un aelod o staff am hyn yn nhermau ei phrofiad ei hun a’r rheini sy’n awyddus i ymuno â’r sector:
"Doedd gen i ddim cyflog am ddwy flynedd tra roeddwn i’n gwneud fy ngradd meistr, ac roedd rhan o’r cwrs hwnnw yn golygu treulio 200 o ddiwrnodau mewn lleoliad, a gyrru’n bell i’r lle hwnnw, heb gael fy nhalu am wneud hynny. Ac mae’n rhaid i mi dalu am fy nghinio ar yr un pryd ... Ie, mae’r elfen honno’n anodd, gan fod rhyw fath o ddisgwyliad ei fod yn llafur am ddim “ (Aelod cyflogedig o staff a gwirfoddolwr presennol, cyfweliad 9; cyfieithiad).
6.3 [bookmark: _Toc229572052]Argraffiadau negyddol o ofal cymdeithasol
Mae angen herio’r safbwyntiau “ystrydebol” o’r hyn y mae gwaith gofal cymdeithasol yn ei olygu. Ymhlith y disgrifiadau hynny, roedd y gred bod y sector yn talu cyflogau isel a bod prinder cyfleoedd i wneud cynnydd mewn gyrfa:
“Byddwn i’n dweud mai’r rhwystrau mawr yw’r tan gyllido a’r cyflogau isel mewn gofal cymdeithasol... hyd yn oed os ydych chi wrth eich bodd yn gwneud eich gwaith, ac eisiau’r holl bethau hynny, pan fydd swyddi eraill ar gael sy’n talu llawer mwy, mae’n ddewis mawr mewn bywyd, yn ddewis rydych chi’n ei wneud yn weddol gynnar. Felly mae hynny’n sicr yn rhwystr” (Sefydliad seilwaith, cyfweliad 22; cyfieithiad).
Cyfeiriodd y rheini a gafodd eu cyfweld at yr angen i chwalu rhai o’r mythau sy’n awgrymu bod y cyfan yn ymwneud â gofal personol, a’r angen i amlygu’r amrywiaeth ehangach o swyddi sydd ar gael yn y maes gofal cymdeithasol (Cyflogwr yn y maes gofal cymdeithasol, cyfweliad 24). Teimlai un o’r bobl a gafodd eu cyfweld fod angen newid yn llwyr y ffordd y caiff gyrfaoedd yn y maes gofal cymdeithasol eu disgrifio a’u cyflwyno, yn enwedig yn achos pobl ifanc:
“… mae yna bethau y gallwn ni eu gwneud yn y de i edrych ar y naratif hwn... drwy edrych ar y delweddau a’r iaith sy’n cael eu defnyddio. Mae cynifer o bobl yn credu bod y cyflogau’n wael... rydych chi wastad yn gweld pobl yn colli diddordeb... ond mae angen pethau ar y teledu, mae angen hysbysebion... Mae angen i ni edrych ar recriwtio yn y maes iechyd a gofal cymdeithasol, edrych ar sut rydyn ni’n annog pobl ifanc i weld y maes fel un cŵl a ffres a diddorol a llawn hwyl. Mae angen dangos bod cyfleoedd i’w cael yn y maes, ac nad ydy pobl yn dod i mewn ac yn aros ar y lefel honno. Mae angen dangos bod modd gwneud cynnydd, a mynd yn eich blaen i wneud pethau gwych” (Sefydliad seilwaith, cyfweliad 20; cyfieithiad).
Roedd teimlad hefyd bod diffyg hyblygrwydd yn y sector, er bod rhai darpar weithwyr yn chwilio am yr hyblygrwydd hwnnw, oherwydd y gred y gallai gwaith gofal cymdeithasol olygu gweithio oriau anghymdeithasol:
“Mae’n dibynnu ar ba fath o leoliad ydy o mewn gwirionedd, ond eto, os yw’n fath o waith gofal cymdeithasol preswyl, yn amlwg rydych chi’n fwy tebygol o weithio sifftiau neu weithio ar benwythnos, a phethau felly... Rwy’n credu bod y pethau hynny’n gallu cael eu gweld fel rhwystrau weithiau” (Cyflogwr yn y maes gofal cymdeithasol, cyfweliad 24; cyfieithiad). 
Gyda’i gilydd, mae’r diffyg ymwybyddiaeth a dealltwriaeth o wirfoddoli a gofal cymdeithasol, ynghyd ag argraffiadau negyddol o’r naill neu’r llall, yn creu cyd-destun hynod o heriol wrth geisio creu twf mewn gwirfoddoli yn y maes gofal cymdeithasol, ac yn enwedig fel llwybr i waith am dâl.
6.4 [bookmark: _Toc229572053]Profiad o wirfoddoli: perthnasol, angenrheidiol neu ddiangen?
Er iddi fod yn anodd dod o hyd i wirfoddolwyr mewn lleoliadau gofal cymdeithasol sy’n cael eu rheoleiddio, mae’n bwysig cydnabod bod gwirfoddolwyr yn gwneud mwy o gyfraniad wrth edrych ar ofal cymdeithasol yn ehangach. Cadarnhaodd un sefydliad sy’n rhan o’r seilwaith gwirfoddoli fod tua thri chwarter y sefydliadau y mae’n gweithio gyda nhw, ac sy’n ymwneud â gwirfoddolwyr, yn gysylltiedig â gofal cymdeithasol mewn rhyw ffordd. 
Mae hefyd yn bwysig cydnabod cyd-destun cyffredinol gweithlu’r sector gofal cymdeithasol ac effaith hyn ar wirfoddoli. Mae lefelau’r swyddi cyflogedig sy’n wag mewn gofal cymdeithasol yn uchel (gweler pennod un) ac yn y cyd-destun hwn efallai fod llai o angen gwirfoddoli er mwyn magu profiad cyn symud i waith am dâl. Dywedodd asiantaethau recriwtio, er enghraifft, eu bod yn barod i ddefnyddio staff sydd â phrofiad bywyd personol o gefnogi pobl sydd ag anghenion gofal, yn lle profiad o wneud gwaith am dâl neu waith gwirfoddol. Dywedon nhw hefyd eu bod nhw’n recriwtio ar sail agwedd pobl, yn hytrach na phrofiad, mewn rhai achosion: 
“… bydd llawer o’n cleientiaid yn chwilio am yr agwedd iawn. Os ydych chi’n gweithio gyda phobl ifanc, mae’n bwysig gallu ymwneud â nhw, a bod yn ffit ... oherwydd fe fyddwch chi’n egnïol iawn. Pan fyddwch chi’n delio â phobl eraill, mae’r tosturi hwnnw’n bwysig, a’r math iawn o bersonoliaeth a phersona, sydd i’w weld yn agwedd pobl” (Asiantaeth recriwtio, cyfweliad 16; cyfieithiad).
Roedd yn amlwg nad yw rhai swyddi lefel mynediad bob amser yn gofyn am brofiad blaenorol mewn gofal cymdeithasol. Oherwydd hynny, fel y dywedodd un o’r bobl a gafodd eu cyfweld: 
“Pam fydden nhw’n gwirfoddoli pan allan nhw gael eu talu, cael profiad bywyd a phrofiad gwaith yn y sector gofal?” (Cyflogwr yn y maes gofal cymdeithasol, cyfweliad 27; cyfieithiad).
Er bod y rheini sy’n gyfrifol am recriwtio ar adegau yn dweud y gall profiad fod yn fwy gwerthfawr na chymwysterau, mae’n bwysig nodi nad dyma oedd dealltwriaeth na phrofiad rhai gwirfoddolwyr presennol. Dywedodd un:
"Efallai fod gan rai pobl fel fi yr holl brofiad ar gyfer swydd, ond nad ydy hynny i’w weld ar bapur. Efallai fod ganddyn nhw bopeth i lwyddo yn y swydd honno, ond nad oes ganddyn nhw’r darn o bapur, na’r cymwysterau, i lwyddo gyda’u cais, ond mae ganddyn nhw gymaint i’w gynnig” (Gwirfoddolwr presennol, cyfweliad 2; cyfieithiad).
Mae’n amlwg bod diffyg cysylltiad posibl rhwng dealltwriaeth y rheini sy’n chwilio am waith yn y sector ac arferion y rheini sy’n recriwtio iddo. 
6.5 [bookmark: _Toc229572054]Diffyg cysylltiadau yn y system 
Mae’r dystiolaeth o’n cyfweliadau yn awgrymu bod y system gyffredinol sy’n sail i wirfoddoli a gwaith am dâl mewn gofal cymdeithasol yn un lle ceir diffyg cysylltiadau helaeth. Roedd y diffyg cysylltiadau hyn i’w gweld ar wahanol lefelau a rhwng gwahanol rannau o’r system. Ym marn un aelod o staff a gwirfoddolwr presennol, roedd hyn yn ymwneud â’r angen am well cysylltiadau â cholegau iechyd a gofal cymdeithasol, gan gynnwys drwy fwy o ddefnydd o leoliadau a phrofiad gwaith (cyfweliad 7). Dywedodd recriwtiwr staff hefyd fod angen mwy o gefnogaeth gan golegau lleol i greu cyflenwad o bobl ifanc a fyddai’n symud i’r maes gofal cymdeithasol fel gweithwyr a gwirfoddolwyr. Dywedon nhw fod cwrs yn arfer cynnig cyflwyniad i waith mewn gofal cymdeithasol, ond nad oedd hwnnw ar gael mwyach.
Mewn rhan arall o’r system, dywedodd asiantaethau recriwtio staff nad oedd ganddyn nhw unrhyw gyswllt na pherthynas â sefydliadau sy’n rhan o’r seilwaith gwirfoddoli. Er bod asiantaethau recriwtio mewn egwyddor yn agored i ystyried profiad gwirfoddol ymgeiswyr, ystyriwyd bod yr her ymarferol o gael geirda ar gyfer gwirfoddolwyr yn rhwystr posibl rhag gwneud hynny. 
Roedd y gofynion ar gyfer cofrestru hefyd yn rhwystr i rai rhag gwneud cynnydd mewn gwaith gofal cymdeithasol, sy’n enghraifft arall o ddiffyg cysylltiadau, fel yr esboniodd un rheolwr staff a gwirfoddolwyr mewn lleoliad gofal cymdeithasol:
"Mae gofal cymdeithasol yng Nghymru yn newid er mwyn i bawb fod ar gofrestr Gofal Cymdeithasol Cymru, ac mae hynny’n golygu cael cymhwyster Lefel 2, fan lleiaf, yn y math hwnnw o waith, ac mae’n rhaid iddyn nhw ariannu hynny. Mae’n rhaid iddyn nhw wneud o leiaf 16 awr yr wythnos. Ac felly mae hynny’n golygu na fydd gwahanol bobl yn gallu gweithio i ni... neu na allan nhw weithio mewn gofal cymdeithasol, oherwydd nad oes ganddyn nhw 16 awr yr wythnos yn rhydd. Felly, rydyn ni wedi cael pobl yn ymateb drwy ddweud, wel dyna ni felly, beth am i mi wirfoddoli am ychydig bach tan i mi ddod o hyd i rywbeth arall? Felly, rydyn wedi ceisio gwneud hynny, er bod hynny wedi bod yn anodd oherwydd na allan nhw ddechrau tan eu bod nhw’n cael archwiliad y DBS [y Gwasanaeth Datgelu a Gwahardd] ac weithiau mae’r archwiliad hwnnw’n cymryd cymaint o amser nes eu bod nhw wedi dod o hyd i waith yn y cyfamser. Ac mae hynny wedi bod ychydig yn rhwystredig. Rydyn ni’n deall ei bod hi’n bwysig bod gan bobl y cymwysterau, a’u bod nhw wedi’u hyfforddi’n dda yn yr hyn maen nhw’n ei wneud. Ond rydyn ni’n credu ei bod hi’n drueni mawr bod y fath gyfyngiadau’n bodoli” (Cyflogwr yn y maes gofal cymdeithasol, cyfweliad 26; cyfieithiad).
Yn hyn o beth, dywedwyd bod y gofyniad i fod yn weithgar am 16 awr yr wythnos (sy’n gysylltiedig â chyllid prentisiaethau ac wedi’i gyflwyno i sicrhau bod digon o amser mewn llwybrau hyfforddiant a chymwysterau i feithrin medrusrwydd, hyder a chysondeb wrth ymarfer), yn rhwystr rhag cyflawni’r cymhwyster. Mae hynny wedyn yn atal pobl rhag gwneud cynnydd yn y sector. At hynny, pan fydd pobl yn chwilio am brofiad gwirfoddoli, wrth chwilio am swyddi cyflogedig eraill, mae’r amser mae’n ei gymryd i gwblhau archwiliadau gofynnol y DBS yn dod yn rhwystr rhag gwirfoddoli mewn gofal cymdeithasol. Mae effaith gronnus y diffyg cysylltiadau amrywiol hyn yn amlwg.
Roedd y diffyg cysylltiadau hefyd i’w gweld o fewn sefydliadau sy’n ymwneud â staff a gwirfoddolwyr, gydag absenoldeb cynllunio integredig ar gyfer y gweithlu ar y lefel hon:
"Nid yw ein strategaeth ar gyfer gwirfoddoli o reidrwydd yn cynnwys ein gweithlu gwirfoddol fel cronfa dalent. Nid yw hynny’n golygu nad ydyn ni’n eu gweld nhw fel cronfa dalent, ac mae gennyn ni bobl sy’n symud o wirfoddoli i fod yn weithwyr cyflogedig, ond nid oes gennyn ni o reidrwydd strategaeth ar gyfer gwirfoddolwyr fel cronfa dalent. Mae’n rhywbeth rydyn ni’n anelu tuag ato, ond nid yw’n rhywbeth rydyn ni’n ei wneud ar hyn o bryd” (Cyflogwr yn y maes gofal cymdeithasol, cyfweliad 28; cyfieithiad).
Mewn rhai achosion, nid oedd sefydliadau gofal cymdeithasol mawr yn ymwneud â gwirfoddolwyr o gwbl. Wrth ystyried gweithio gyda gwirfoddolwyr yn y dyfodol, roedd eu ffocws hwythau hefyd ar swyddi y tu allan i ofal cymdeithasol:
“Cyfwelydd: I ba raddau y mae gwirfoddoli yn cael ei ystyried yn fewnol yn rhan o’r ateb i unrhyw heriau sy’n gysylltiedig â’r gweithlu...
Ymatebwr: Yn anffodus, does gennyn ni ddim system wirfoddoli ar hyn o bryd yn (enw’r sefydliad). Neu o leiaf ddim byd rydw i wedi clywed amdano. Rwy’n gwybod bod gan [enw sefydliad yn y Deyrnas Unedig] wirfoddolwyr yn gyffredinol, ond yn bennaf ar gyfer manwerthu. Ac rwy’n gwybod ein bod ni bellach yn trafod ein cynllun busnes, a’n strategaeth fusnes ar gyfer 2030, ac rydyn ni’n gobeithio dod â manwerthu i Gymru hefyd, felly efallai y bydd hynny’n arwain at fwy o wirfoddoli i ni yng Nghymru” (Cyflogwr yn y maes gofal cymdeithasol, cyfweliad 25; cyfieithiad).
Cynhaliwyd y cyfweliad hwn gyda recriwtiwr staff ar gyfer cangen Cymru o elusen fawr sy’n gweithio ledled y Deyrnas Unedig, ac sydd â nifer fawr o wirfoddolwyr yn gwneud amrywiaeth eang o swyddi. Roedd diffyg cysylltiad ymddangosiadol rhwng y sefydliad ehangach yn y Deyrnas Unedig a’i waith yng Nghymru, a rhwng staff a’r broses o recriwtio gwirfoddolwyr.
Cyflogwr mawr sy’n darparu gwasanaethau gofal cymdeithasol, a sefydliad sy’n ymwneud â gwirfoddolwyr, a ddangosodd yr ymwybyddiaeth o gynllunio’r gweithlu yng nghyfweliad 28. Fel arall, roedd yr ymwybyddiaeth honno’n brin. Ymhlith sefydliadau eraill, eithaf cyfyngedig oedd eu dealltwriaeth o gynllunio’r gweithlu, a’u harferion yn hynny o beth, boed y gweithlu’n gyflogedig neu’n wirfoddol. Mae hyn unwaith eto yn adlewyrchu canfyddiadau o’n gwaith blaenorol ar wirfoddoli mewn cartrefi gofal preswyl (Llewellyn et al, 2025) ac yn awgrymu bod hyn yn gyffredin mewn sawl maes yn y sector gofal cymdeithasol.
Fodd bynnag, pan oedd staff a gwirfoddolwyr ill dau yn ymwneud â’r un sefydliad, roedd tystiolaeth hefyd o ddiffyg cysylltiadau mewn dealltwriaeth ac wrth gynnal perthynas waith effeithiol. Roedd hyn yn rhannol oherwydd y diffyg dealltwriaeth o wirfoddoli fel yr amlinellir yn yr adroddiad hwn. Yn ôl un sefydliad sy’n rhan o’r seilwaith gwirfoddoli, roedd rhai o’r gwirfoddolwyr y maen nhw’n yn eu rhoi mewn lleoliadau iechyd a gofal cymdeithasol yn dweud eu bod nhw’n teimlo nad oedd y staff y maen nhw’n gweithio ochr yn ochr â nhw yn deall eu gwaith fel gwirfoddolwyr. Roedd hyn yn golygu nad oedden nhw’n deall beth oedd yn dasg resymol i’w rhoi i wirfoddolwr, a/neu fod gan staff bryderon y gallai pobl ddod i mewn a chymryd eu swyddi (cyfweliad 20). Yn ôl un gwirfoddolwr a oedd â phrofiad mewn nifer o sefydliadau, roedd weithiau’n teimlo’i fod yn cael ei orddefnyddio, a weithiau’n teimlo nad oedd yn cael ei ddefnyddio ddigon. Mewn un sefydliad:
“Gofynnwyd i’r gwirfoddolwyr beth roedden nhw eisiau ei gyflawni yn y lleoliadau, ac wedyn fe gawson nhw gyfle i wneud y pethau hynny. Ond mae hi’n weddol hawdd manteisio ar wirfoddolwyr yn unig” (Gwirfoddolwr presennol, cyfweliad 1; cyfieithiad).
Mae hyn yn groes i brofiadau pobl eraill:
"Roedden nhw ar gwrs gwaith cymdeithasol, a doedden nhw ddim yn cael eu talu. Roedden nhw yno i hyfforddi, ond weithiau roedden nhw’n cael yr holl dasgau nad oedden nhw mewn gwirionedd, yn fy marn i, yn rhan o gwrs hyfforddi gwaith cymdeithasol, dim ond yr holl bethau nad oedd neb arall eisiau eu gwneud. Ac rwy’n credu bod hynny’n manteisio arnyn nhw braidd” (Gwirfoddolwr presennol, cyfweliad 1; cyfieithiad).
Tynnodd recriwtwyr staff sylw hefyd at y ffordd y bydd ymgeiswyr am swyddi cyflogedig yn methu â chreu cysylltiad llawn a’u profiadau eu hunain. Yn ôl un recriwtiwr staff, nid yw rhai ymgeiswyr yn defnyddio’u profiadau gwirfoddol fel tystiolaeth i gyd-fynd â cheisiadau gymaint ag y gallen nhw. Awgrymodd un rheolwr sy’n gyfrifol am recriwtio staff cyflogedig fod angen i ymgeiswyr ddangos profiad perthnasol, a dim mwy. Nid yw’n arbennig o bwysig a yw’r profiad hwnnw yn waith am dâl ynteu’n waith gwirfoddol:
"… y peth pwysig... yw a ydych chi’n ateb gofynion manyleb y person ar gyfer y swydd? A ydych chi’n bodloni’r disgrifiad o’r swydd ac a ydych chi’n gallu rhoi tystiolaeth o hynny mewn unrhyw ffordd, boed drwy brofiad gwaith neu waith gwirfoddol, ac a ydych chi’n dangos bod y sgiliau’n drosglwyddadwy... Pan fydda’ i’n creu rhestr fer, os bydd hynny’n rhan o’r dystiolaeth sy’n bodloni’r meini prawf, yna byddwn i’n sicr yn rhoi tic i ddweud bod y meini prawf wedi’u bodloni” (Aelod cyflogedig o staff a gwirfoddolwr presennol, cyfweliad 9; cyfieithiad).
Mynegodd rhai gwirfoddolwyr rwystredigaeth am yr her o geisio cysylltu eu profiad gwirfoddol â gyrfaoedd cyflogedig yn y sector, gan sôn am yr angen am amrywiaeth ehangach o lwybrau i’r sector:
"… mae angen mwy o gyfleoedd. Mae’n rhaid cael hynny, ac rwy’n credu nad yw hyn yn cael ei wneud yn y ffordd iawn, oherwydd dim ond un llwybr sydd i bethau. Rwy’n credu bod angen llwybrau niferus y gallwch chi’u dilyn i gyrraedd lle rydych chi eisiau’i gyrraedd, boed honno’n ffordd hir, neu’n ffordd fer. Dydw i ddim yn credu bod cael un twnnel yn unig yn iawn. A dyna sydd wedi bod yn rhwystredig iawn am waith cymdeithasol, sef mai dim ond un twnnel sydd” (Gwirfoddolwr presennol, cyfweliad 3; cyfieithiad). 
Gan amlygu’r heriau penodol o symud i i waith cymdeithasol, aeth y gwirfoddolwr yn ei flaen:
“Mae’n rhaid i chi fynd i’r brifysgol, ond pam? Pam na allwch chi wneud hyfforddiant mewnol, ymarferol? Dydw i erioed wedi deall hynny. Dydw i ddim yn deall y peth, oherwydd rwy’n credu y byddech chi’n cael nyrsys a gweithwyr cymdeithasol llawer gwell... Oni fyddai dysgu yn y maes yn rhoi mwy o empathi i chi, mwy o brofiad ymarferol, nag unrhyw ffordd arall?” (Gwirfoddolwr presennol, cyfweliad 3; cyfieithiad).
Ni chafodd y gwirfoddolwr hwn lwybr clir i wireddu ei uchelgais a’i ddyhead i symud i waith am dâl yn y sector.
6.6 [bookmark: _Toc229572055]Cofrestr Gofal Cymdeithasol Cymru – diffyg cysylltiad penodol ag addysg
Ceir diffyg cysylltiad o bwys yn y system gofal cymdeithasol wrth edrych ar y berthynas rhwng rhaglenni addysg uwch ffurfiol ym maes iechyd a gofal cymdeithasol ar y naill law, ac ar y llall ofynion cofrestr Gofal Cymdeithasol Cymru o weithwyr sy’n gallu gweithio mewn lleoliadau sy’n cael eu rheoleiddio. Tynnodd y rheini a gafodd eu cyfweld sylw at sut nad yw cynnwys rhaglenni gradd mewn iechyd a gofal cymdeithasol yn cysylltu’n awtomatig â gofynion cofrestr Gofal Cymdeithasol Cymru. Soniwyd am sut y mae hyn yn lleihau nifer y bobl sy’n symud i swyddi mewn gofal cymdeithasol, gan fod rhai pobl wedi dewis symud i ofal iechyd yn lle hynny:
"Rwy’n credu y byddai ein myfyrwyr gofal cymdeithasol yn fwy cyflogadwy pe bai hi’n rhwyddach iddyn nhw fynd ar gofrestr Gofal Cymdeithasol Cymru. Rwy’n credu mai dyna yw’r rhwystr mawr yn hyn o beth, ac efallai mai dyna pam ein bod ni’n gweld sefyllfa lle bydd myfyrwyr yn sylweddoli pa mor anodd yw gweithio mewn gofal cymdeithasol ac yna’n symud i ofal iechyd ar ryw adeg, oni bai eu bod nhw ar lwybr sy’n rhoi cofrestriad awtomatig iddyn nhw” (Aelod o staff addysg uwch, cyfweliad 18; cyfieithiad).
Yn ôl y disgrifiadau a roddwyd, mae hi’n anodd gweithio mewn gofal cymdeithasol, a dywedir bod angen llwybr symlach a mwy uniongyrchol o raglenni addysg uwch i waith am dâl. Ystyriwyd bod gofynion penodol Gofal Cymdeithasol Cymru yn ormodol, ac ystyried ehangder y profiad y mae myfyrwyr addysg uwch yn ei fagu drwy eu rhaglenni gradd a’u lleoliadau gwaith a/neu wirfoddoli:
“Mae Gofal Cymdeithasol Cymru yn gofyn am bethau penodol iawn i gofrestru. Gan amlaf, NVQ ar Lefel 2 fydd hynny, sydd gan amlaf yn seiliedig ar waith. Nid yw ein myfyrwyr yn gwneud hynny. Felly, maen nhw’n dod yma, maen nhw’n dilyn eu llwybr gradd tair blynedd, sydd ddim yn cael ei gydnabod gan Gofal Cymdeithasol Cymru. Bydd ganddyn nhw’r gallu academaidd, byddan nhw wedi treulio bron i 300 awr ar leoliad. Efallai eu bod nhw wedi gweithio rywle ar gyrion y sector hefyd, lle nad oedd angen cofrestru. Yn aml pan fyddwn ni’n clywed yn ôl gan fyfyrwyr, byddan nhw’n dweud, ‘wel, rydw i newydd ddilyn llwybr gradd tair blynedd i fy mharatoi at weithio mewn gofal cymdeithasol a nawr mae’n rhaid i mi wneud NVQ Lefel 2 i fod yn gymwys i fod ar y gofrestr’. Iddyn nhw, mae hynny’n lladd eu hysbryd, braidd” (Aelod o staff addysg uwch, cyfweliad 18; cyfieithiad).
Yn ôl un sefydliad sy’n rhan o’r seilwaith gwirfoddoli, ac a weithiodd yn agos gyda myfyrwyr, roedd y sefyllfa hon yn creu rhwystr mawr iawn:
“Nid yw llawer o’r cymwysterau addysg uwch hynny wedi’u mapio i gyd-fynd â’r sector... Byddwn i’n teimlo mor rhwystredig. Pe bawn i’n mynd i’r brifysgol, ac yn gwneud gradd mewn iechyd a gofal cymdeithasol, byddwn i’n tybio bod hynny am fy helpu, neu y byddai pobl yn cydnabod hynny. Wrth ddarganfod wedyn eu bod nhw gan amlaf yn gorfod gwneud cymhwyster Lefel 2 mewn Iechyd a Gofal Cymdeithasol, a hwythau newydd wneud cymhwyster Lefel 6 neu uwch mewn lleoliad gradd, fe alla’ i ddychmygu pam fod hynny mor rhwystredig” (Sefydliad seilwaith, cyfweliad 20; cyfieithiad).
Yn y cyd-destun hwn, mae’n hollbwysig ystyried pa ran o’r sector gofal cymdeithasol y mae ymgeiswyr am fod yn rhan ohono; er enghraifft, ai swyddi ar lefel mynediad ynteu lefel uwch ydyn nhw. Er bod diffyg cysylltiadau clir rhwng addysg ffurfiol a statws cofrestru, ystyriwyd hefyd bod llawer o “fythau” am yr angen am gymwysterau i gamu i swyddi eraill, fel swyddi sydd heb eu rheoleiddio neu mewn lleoliadau sydd heb eu rheoleiddio. Ar gyfer swyddi lefel mynediad, dywedodd rhai o’r bobl a gafodd eu cyfweld fod profiad ymarferol mewn gwirionedd yn fwy gwerthfawr nag eistedd o flaen darlithydd yn siarad â chi am yr hyn a allai fod yn digwydd yn y maes (Asiantaeth recriwtio, cyfweliad 16). Roedd yr arweinydd asiantaeth recriwtio hwn yn teimlo’n gryf nad oes digon yn cael ei wneud i hyrwyddo’r ffaith nad oes angen cymhwyster i ddechrau gweithio mewn gofal cymdeithasol, a bod angen i’r sector yn gyffredinol “weiddi” am y cyfleoedd sy’n bodoli yn hynny o beth.
6.7 [bookmark: _Toc229572056]Tensiynau rhwng sectorau
Roedd y diffyg cysylltiadau rhwng gwahanol grwpiau o randdeiliaid a sectorau sy’n gweithio mewn gofal cymdeithasol yn ymddangos yn rhai anfwriadol, ar y cyfan. Fodd bynnag, roedd rhywfaint o dystiolaeth o densiwn wrth edrych ar safbwyntiau am gyfraniad y sector gwirfoddol wrth hybu twf gwirfoddoli yn y sector preifat, ac i raddau llai yn y sector cyhoeddus. I rai sefydliadau yn y sector gwirfoddol, roedd hyn yn gysylltiedig â’u cyllid, y teimlid ei fod at ddiben penodol iawn:
"Rydyn ni yma i gefnogi’r trydydd sector. Dydyn ni ddim yma i gefnogi’r sector cyhoeddus. Dydyn ni ddim yma i gefnogi’r sector preifat” (Sefydliad seilwaith, cyfweliad 23; cyfieithiad).
“Mae Llywodraeth Cymru yn ariannu fy swydd i drwy elfen Cefnogi Trydydd Sector Cymru o’r cyllid, drwy arian CGGC [Cyngor Gweithredu Gwirfoddol Cymru] i gynghorau gwirfoddol sirol. Felly, cefnogi’r trydydd sector ydyn ni, gan roi mymryn o help i’r sector cyhoeddus o dro i dro, ond heb ymwneud â gwaith y sector preifat rhyw lawer” (Sefydliad seilwaith, cyfweliad 21; cyfieithiad).
Mewn rhai achosion, roedd hyn hefyd yn bwynt ehangach o egwyddor ynghylch pa mor briodol yw defnyddio gwirfoddolwyr i gefnogi sefydliadau sy’n gwneud elw. Soniodd un o’r bobl a gafodd eu cyfweld am hyn yn fanwl, ac yn dilyn ein cyfweliad, anfonodd e-bost at y tîm ymchwil gyda rhagor o sylwadau:
“Fe wnes i feddwl mwy am fy mhrif bryderon, ac mae un ohonyn nhw’n amlwg yn ymwneud ag ‘elw’ (a’r hyn sy’n cael ei wneud gyda’r elw hwnnw)... Rwyf hefyd yn fy nghael fy hun yn gofyn pam byddai hi’n iawn cael gwirfoddolwyr mewn lleoliad gofal preswyl ond ddim yn Waitrose? Mae pobl eisiau gweithio mewn archfarchnadoedd, maen nhw hefyd eisiau bod yn blymwyr neu’n yrwyr sy’n danfon parseli, ond rywsut alla’ i ddim dychmygu fy hun yn gyfforddus yn gofyn i Evri (neu gwmni tebyg) recriwtio gwirfoddolwyr – ble mae’r budd i’r cyhoedd neu’r gymuned?” (Sefydliad seilwaith, dyfyniad o e-bost dilynol gan unigolyn a gafodd ei gyfweld, cyfweliad 21; cyfieithiad).
Roedd teimlad hefyd ei bod hi’n haws i sefydliadau sy’n rhan o’r seilwaith gwirfoddoli weithio gyda sefydliadau gofal cymdeithasol yn y sector gwirfoddol oherwydd bod eu gwerthoedd yn debyg. Dywedodd un o’r bobl a gafodd eu cyfweld fod sefydliadau’r sector gwirfoddol yn deall ei gilydd i’r dim wrth gydweithio (Sefydliad seilwaith, cyfweliad 23). Er mwyn i sefydliadau’r sector preifat ddatblygu’r wybodaeth, y sgiliau a’r hyder i gynnwys gwirfoddolwyr yn effeithiol, byddai angen gwneud cryn dipyn o waith oherwydd yr angen i addysgu’r sefydliadau hyn am swyddi gwirfoddoli addas. Roedd unigolyn a gafodd ei gyfweld o sefydliad sy’n rhan o’r seilwaith gwirfoddoli hefyd yn teimlo na fyddai’n effeithlon gofyn i weithwyr y sector preifat ddatblygu’r gallu hwn:
“Pam gofyn i fusnesau gyflwyno system (a allai fod yn) gwbl newydd a haen o gymhlethdodau (polisïau, gweithdrefnau, rheoli disgwyliadau ac ati) na fydd efallai’n gwbl addas i’w modelau busnes? (Sefydliad seilwaith, dyfyniad o e-bost dilynol gan unigolyn a gafodd ei gyfweld, cyfweliad 21; cyfieithiad).
Ym marn yr unigolyn hwn, roedd yn gwneud mwy o synnwyr i sefydliadau’r sector preifat ganolbwyntio ar ddefnyddio llwybrau i gyflogaeth roedden nhw’n debygol o fod yn fwy cyfarwydd â nhw:
“Mae yna lawer o gyrff sy’n barod i helpu i gael mwy o bobl i wneud gwaith am dâl, ac i helpu busnesau i recriwtio, fel cynlluniau dychwelyd i’r gwaith, colegau, Gyrfa Cymru, Canolfannau Gwaith, Busnes Cymru, ac wrth gwrs Gofal Cymdeithasol Cymru” (Sefydliad seilwaith, dyfyniad o e-bost dilynol gan unigolyn a gafodd ei gyfweld, cyfweliad 21; cyfieithiad).
Mae’r diffyg awydd i hyrwyddo neu gefnogi twf gwirfoddoli yn y sector preifat, sydd wedi dod i’r amlwg yn y gwaith ymchwil hwn, yn adlewyrchu canfyddiadau ein gwaith blaenorol a edrychodd ar natur ac effaith gwirfoddoli mewn cartrefi gofal preswyl yng Nghymru (Llewellyn et al, 2025). Gyda’r sector preifat yn gyfrifol am gyfran sylweddol o’r ddarpariaeth gofal cymdeithasol (85% o gartrefi gofal yn 2024, er enghraifft), mae gan hyn oblygiadau sylweddol yng nghyd-destun datblygiad gwirfoddoli mewn gofal cymdeithasol. 
6.8 [bookmark: _Toc229572057]Cyllid am gyfnod cyfyngedig, effaith am gyfnod cyfyngedig
Mae un o ganfyddiadau eraill yr astudiaeth hon, sy’n adlewyrchu ein gwaith ar gartrefi gofal preswyl, yn ymwneud ag effaith gadarnhaol ond fyrhoedlog cyllid allanol i gefnogi gwirfoddoli mewn gofal cymdeithasol. Disgrifiodd y rheini a gafodd eu cyfweld sut y mae cyllid penodol wedi hybu twf gwirfoddoli, ond fod hyn yn aml am gyfnod cyfyngedig, ac yn gyllid hanfodol:
“Dydyn ni ddim yn gallu cynnal y rhaglen heb y cyllid oherwydd ein bod ni’n elusen mor fach” (Rheolwr gwirfoddolwyr, cyfweliad 30; cyfieithiad).
Dywedodd sefydliadau sy’n ymwneud â gwirfoddolwyr ar hyn o bryd, ac sy’n awyddus i barhau i wneud hynny, fod angen rheoli gwirfoddolwyr yn dda, a bod hynny’n rhwystr posibl i dwf gwirfoddoli. Dywedodd y bobl hyn fod eu sefydliadau wedi ymrwymo i sicrhau bod gwirfoddolwyr yn cael profiad cadarnhaol, a hwnnw wedi’i reoli’n broffesiynol. Mewn rhai achosion, mae hyn yn galw am adnoddau staff pwrpasol, ond nid yw sefydliadau bach wastad yn gallu fforddio hynny: 
“Mae’n ymrwymiad enfawr ac mae’n rhaid i chi gael rhywun ymroddedig i reoli’r gwirfoddolwyr hynny, oherwydd mae angen eu rheoli nhw cymaint, os nad mwy, ar brydiau, na gweithwyr cyflogedig... mae angen y cyllid i dalu am yr unigolyn iawn i reoli’r gwirfoddolwyr” (Cyflogwr yn y maes gofal cymdeithasol, cyfweliad 27; cyfieithiad).
Roedd prinder arian yn effeithio nid yn unig sefydliadau sy’n ymwneud â gwirfoddolwyr, ond hefyd ar sefydliadau ehangach sy’n rhan o’r seilwaith. Yn achos un sefydliad a oedd yn rhan o’r seilwaith gwirfoddoli ac yn trefnu cyfleoedd gwirfoddoli, roedd toriadau diweddar i gyllid wedi cael effaith negyddol ar nifer ac amrywiaeth ei weithgareddau recriwtio gwirfoddolwyr. Roedd hyn yn cynnwys cau rhaglen benodol a oedd yn recriwtio gwirfoddolwyr a allai bontio i swyddi cyflogedig mewn gofal cymdeithasol:
“Roedden ni’n arfer bod â chynlluniau gwirfoddoli ar gyfer y gwasanaethau cymdeithasol. Felly, bydden ni’n recriwtio gwirfoddolwyr ac yn eu hyfforddi, ac yna byddai’r gwasanaethau cymdeithasol yn cyfeirio unigolion aton ni a oedd angen ychydig o gymorth drwy gynllun cyfeillio, a bydden ni’n eu paru nhw â’r gwirfoddolwr. Gan amlaf, y gwirfoddolwyr hynny oedd gweithlu cyflogedig y dyfodol yn y maes iechyd a gofal cymdeithasol, ac roedden nhw’n defnyddio hyn fel carreg gamu, mewn gwirionedd. Ond wrth i’r awdurdod lleol dorri cyllid, dyna oedd un o’r gwasanaethau y cawson nhw wared arnyn nhw (Sefydliad seilwaith, cyfweliad 23; cyfieithiad).
Ar y llaw arall, roedd sefydliad arall sy’n rhan o’r seilwaith gwirfoddoli wedi cael “grant strategol” yn ddiweddar gan gorff seilwaith cenedlaethol yn y maes gwirfoddoli, i weithio gydag elusen bartner. Roedd hyn yn golygu datblygu llwybrau gyrfa i fyfyrwyr sy’n astudio yn y maes iechyd a gofal cymdeithasol, a’r rheini’n benodol yn cynnwys gwirfoddoli i’w helpu i symud i yrfaoedd yn y byd iechyd a gofal cymdeithasol. 
Mewn rhai meysydd, mae cyllid i helpu pobl i bontio o wirfoddoli i ofal cymdeithasol yn dod i ben, ond mewn meysydd eraill, dim ond dechrau mae’r cyllid hwn. Ni wnaeth ein gwaith ymchwil ganfod unrhyw ddull integredig o gyflwyno’r mathau hyn o raglenni neu gynlluniau ariannu, na chyllid a oedd yn canolbwyntio ar sicrhau effaith barhaus neu waddol. Mae hynny’n atgyfnerthu ymhellach ganfyddiadau ein hastudiaeth flaenorol a edrychodd ar wirfoddoli mewn cartrefi gofal preswyl i bobl hŷn (Llewellyn et al, 2025).


7 [bookmark: _Toc229572058]Y casgliadau a’r goblygiadau
Mae’r gwaith ymchwil hwn yn ceisio edrych ar y profiad o wirfoddoli fel llwybr i waith am dâl mewn lleoliadau gofal cymdeithasol sy’n cael eu rheoleiddio. Mae’r anawsterau a wynebwyd wrth wneud y gwaith ymchwil yn adlewyrchu’r cyd-destun heriol yn y maes gwirfoddoli a’r gweithlu gofal cymdeithasol ehangach a ddisgrifiwyd gan y rheini a gafodd eu cyfweld. Rydyn ni’n dod i dri chasgliad clir, ac mae gan bob un oblygiadau i ddatblygiad gwirfoddoli mewn gofal cymdeithasol (sy’n cael ei reoleiddio) yn y dyfodol. 
7.3 [bookmark: _Toc229572059]Gwirfoddoli fel llwybr i waith am dâl
Gall gwirfoddoli fod yn llwybr i waith am dâl, ond mae’n anodd dod o hyd i enghreifftiau o hynny yn y maes gofal cymdeithasol sy’n cael ei reoleiddio. Y bwriad cychwynnol oedd y byddai’r gwaith ymchwil yn canolbwyntio ar wirfoddoli fel llwybr i waith am dâl a hynny mewn swyddi a lleoliadau gofal cymdeithasol sy’n cael eu rheoleiddio’n unig. Daeth hi’n amlwg mewn dim o dro pa mor anodd fyddai gwneud hynny: roedd hi’n anodd dod o hyd i wirfoddolwyr mewn lleoliadau gofal cymdeithasol sy’n cael eu rheoleiddio, a hyd yn oed yn fwy anodd dod o hyd i wirfoddolwyr a oedd yn defnyddio gwirfoddoli neu a oedd wedi defnyddio gwirfoddoli fel llwybr i waith am dâl. Gan ehangu paramedrau’r ymchwil i gynnwys gwirfoddoli mewn lleoliadau gofal cymdeithasol nad ydyn nhw’n cael eu rheoleiddio, roedd modd i ni ganfod enghreifftiau o bobl a oedd wedi gwirfoddoli cyn symud i swyddi cyflogedig mewn gofal cymdeithasol. 
Dangosodd hyn y gall gwirfoddoli wneud cyfraniad pwysig wrth ddylanwadu ar lwybrau i waith am dâl mewn gofal cymdeithasol. Gall hyn helpu i ddatblygu sgiliau, hyder, rhwydweithiau, cyfleoedd, a thystiolaeth i’w rhoi i ddarpar gyflogwyr o’u profiad, eu brwdfrydedd a’u hymroddiad (gweler hefyd Llewellyn et al, 2025; Tinker et al, 2017; White et al, 2010). Gyda’i gilydd, gall effeithiau cyfranogi yn y fath fodd, a’r hyn y gellir ei ddangos o hynny, hwyluso’r broses wrth i wirfoddolwyr bontio i waith am dâl mewn gofal cymdeithasol (gweler hefyd Hill, 2016; MacInnes a Smith, 2022).
Pan oedd gwirfoddoli yn llwybr i waith am dâl, roedd arferion sefydliadol cefnogol a chynlluniau gwirfoddoli ehangach yn galluogi hyn, ac yn helpu pobl i ddechrau gwirfoddoli a/neu i gamu i waith ill dau.
Er bod gwirfoddoli’n gallu ac yn rhoi llwybr i waith am dâl i rai pobl mewn gofal cymdeithasol, mae’n bwysig dweud ei bod hi’n anodd dod o hyd i enghreifftiau o hyn mewn lleoliadau gofal cymdeithasol sy’n cael eu rheoleiddio. Mae hyn yn bennaf oherwydd ei bod hi’n anodd dod o hyd i wirfoddolwyr mewn lleoliadau gofal cymdeithasol sy’n cael eu rheoleiddio yng Nghymru yn gyffredinol. Er nad oes data ar gael i gofnodi’n gywir lefel y gwirfoddoli mewn lleoliadau sy’n cael eu rheoleiddio, mae ein gwaith ymchwil yn awgrymu bod y lefel yn go isel, gyda diffyg gallu i wirfoddoli.
Goblygiad: Er mwyn cryfhau gwirfoddoli fel llwybr i waith am dâl, y cam cyntaf fyddai datblygu gwirfoddoli mewn gofal cymdeithasol sy’n cael ei reoleiddio, a byddai hyn yn gofyn am gryfhau’r capasiti a’r gallu i reoli gwirfoddolwyr drwy’r system gyfan, a honno’n un fwy cydgysylltiedig.
7.4 [bookmark: _Toc229572060]Parodrwydd y system ar gyfer gwneud gwirfoddoli’n llwyddiant 
Er mwyn datblygu gwirfoddoli fel llwybr i waith am dâl, byddai angen i systemau fod yn barod ar gyfer gwneud gwirfoddoli’n llwyddiant, ond nid ydyn nhw’n barod am hyn ar hyn o bryd. Mae’r gwaith ymchwil yn dangos bod y cyd-destun yn dameidiog a bod diffyg cysylltiadau ar gyfer unrhyw ymdrechion i ddatblygu gwirfoddoli mewn gofal cymdeithasol sy’n cael ei reoleiddio, a bod prinder capasiti a gallu i wneud hyn yn dda (gweler hefyd Williams, 2025). Mae diffyg cysylltiad rhwng amryw o elfennau yn y system, ac mae hyn i’w weld mewn pedwar maes, o leiaf:
· o fewn sefydliadau – er enghraifft, staff a gwirfoddolwyr yn gweithio ochr yn ochr a’i gilydd gyda dim ond dealltwriaeth rannol o waith y gwirfoddolwyr, neu absenoldeb cynllun integredig ar gyfer y gweithlu
· rhwng rhanddeiliaid allweddol – er enghraifft rhwng Gofal Cymdeithasol Cymru a darparwyr addysg 
· rhwng sefydliadau – er enghraifft y cysylltiadau cyfyngedig rhwng colegau a chyflogwyr neu rhwng asiantaethau recriwtio a sefydliadau sy’n ymwneud â gwirfoddolwyr
· rhwng sectorau – er enghraifft rhwng sefydliadau gwirfoddol a darparwyr yn y sector preifat. 
Ceir cydnabyddiaeth glir o’r angen i gefnogi a rheoli gwirfoddolwyr yn effeithiol os ydyn nhw’n mynd i fod yn rhan fwy ystyrlon o ofal cymdeithasol sy’n cael ei reoleiddio. Fodd bynnag, mae capasiti cyfyngedig i wneud hyn, yn enwedig ar sail barhaus lle bydd yr adnoddau sydd ar gael yn aml yn ddibynnol ar gyllid allanol, a hwnnw ar gael am gyfnod cyfyngedig yn unig. 
Goblygiad: I baratoi’r system gofal cymdeithasol ar gyfer gwirfoddoli, y cam cyntaf fyddai gwella’r diffyg cysylltiadau o fewn sefydliadau a rhwng sefydliadau sy’n ymwneud ag addysg, gwirfoddoli a chyflogaeth yn y maes gofal cymdeithasol. Byddai hyn yn gofyn am fynd i’r afael â rhai argraffiadau heriol a dynameg heriol.
7.5 [bookmark: _Toc229572061][bookmark: _Toc225165154]Pwyntiau dadleuol 
Mae datblygu gwirfoddoli fel llwybr i waith am dâl yn ddadleuol o safbwynt y gweithlu gofal cymdeithasol sy’n cael ei reoleiddio ac o safbwynt gwirfoddolwyr. Mae sawl ffactor cymhleth sy’n dylanwadu ar y diffyg cysylltiadau yn y system gofal cymdeithasol. Mae’r ffactorau hyn yn effeithio ar wirfoddoli yn ogystal ag ar ei botensial i fod yn llwybr i waith am dâl. Yn eu plith mae dynameg heriol; gallai camsyniadau a mythau am beth yw gwirfoddoli a beth yw gofal cymdeithasol fod yn gyfrifol am hynny, er fod hyn hefyd yn adlewyrchiad o realiti noeth system sydd wedi’i hymestyn yn ormodol.
Ceir diffyg eglurder a diffyg cytundeb ynghylch beth yw gwirfoddoli a beth nad yw gwirfoddoli yng nghyd-destun gofal cymdeithasol. Mae’n rhwydd drysu gwirfoddoli â phethau eraill: lleoliadau, profiad gwaith, a/neu ofal di-dâl. Er nad yw rhai pobl yn gweld unrhyw ffiniau rhwng y gwahanol setiau hyn o weithgareddau (maen nhw i gyd yn cael eu gwneud heb dâl, er enghraifft), mae pobl eraill yn gweithio’n galed i gadw’r gwahaniaethau a’r ffiniau rhwng pob un. Yng nghyd-destun ehangach darpariaeth sy’n cael ei phreifateiddio’n gynyddol, prinder cyllid, prinder staff, cyflogau isel, a gofynion llym sy’n galw am brofiad, mae’r materion hyn sy’n ymwneud â ffiniau gwirfoddoli yn cyfrannu at greu cyfres o rwystrau rhag gwirfoddoli fel llwybr i waith am dâl mewn gofal cymdeithasol sy’n cael ei reoleiddio: 
· mae prinder staff a swyddi lefel mynediad gyda chyflogau isel yn lleihau gwerth gwirfoddoli 
· mae diffyg arian yn y system yn cyfrannu at bryderon bod gwirfoddoli am ddisodli swyddi 
· mae’r gofynion i fagu profiad wrth hyfforddi ar gyfer swyddi sy’n cael eu rheoleiddio yn cyfrannu at greu’r argraff bod gwirfoddoli’n cau pobl allan o’r maes 
· mae’r ffaith bod y sector preifat yn amlwg iawn mewn darpariaeth gofal cymdeithasol yn cyfrannu at bryderon y gellid defnyddio gwirfoddoli i ecsbloetio pobl.
Mae’r rhain yn faterion dadleuol sydd gyda’i gilydd yn creu amgylchedd heriol i ddatblygu gwirfoddoli fel llwybr i waith am dâl, ac yn wir i ddatblygu gwirfoddoli. 
Fodd bynnag, er ei fod yn faes dadleuol, gall gwirfoddoli fod o fudd i’r gwirfoddolwyr unigol (gan gynnwys rhoi manteision o ran cyflogadwyedd i rai, ond yn fwy cyffredinol, o ran lles ehangach a chyfalaf cymdeithasol). Ac efallai’n bwysicach, gall fod o fudd i’r bobl sy’n defnyddio gwasanaethau gofal cymdeithasol. Er nad yw’r sylfaen dystiolaeth cyn gryfed ag y gallai fod, mae’n awgrymu y gall gwirfoddoli helpu i feithrin cysylltedd cymdeithasol, lleihau unigrwydd ac ynysu cymdeithasol, a gwella lles ac ansawdd bywydau pobl sy’n defnyddio gwasanaethau gofal cymdeithasol (Llewellyn et al, 2025; Andrew et al, 2022; Dayson et al, 2022; Farrell, 2011; Cameron et al, 2020b; Georghiou et al, 2016; Handley et al, 2022; Baker et al, 2017; Haaksma et al, 2022; Westerhof et al, 2018; Laging et al, 2022; My Home Life England et al, 2023).
Eto i gyd, nid yw gwirfoddoli yn dal wedi’i ddatblygu’n ddigonol mewn gofal cymdeithasol sy’n cael ei reoleiddio. Byddai datblygu gwirfoddoli yn gofyn am fuddsoddiad sylweddol i feithrin y capasiti a’r gallu i arwain gwirfoddoli drwy’r holl system. Mae angen gweithio i newid agweddau, meithrin cysylltiadau, a hwyluso llwybrau i mewn ac allan o wirfoddoli. Ar hyn o bryd, byddai’n anodd cyfiawnhau buddsoddiadau o’r fath ar y sail y byddai gwirfoddoli yn llwybr i waith am dâl. Ar y llaw arall, gellid dadlau ei bod yn anodd cyfiawnhau peidio â gwneud buddsoddiadau o’r fath ac ystyried potensial gwirfoddoli i wella ansawdd bywydau pobl sy’n defnyddio gwasanaethau gofal cymdeithasol ledled Cymru. 
Goblygiad: Efallai y byddai ymdrechion i ddatblygu gwirfoddoli mewn gofal cymdeithasol yn llai dadleuol pe baen nhw’n canolbwyntio ar wella ansawdd y gofal, profiad y defnyddwyr a chanlyniadau o ran ansawdd bywyd, yn hytrach na llwybrau i waith (er y gallai hynny ddigwydd yn achos rhai gwirfoddolwyr, fel bonws!)

